
Namo tassa bhagavato arahato sammāsambuddhassa.

Anguttaranikāyo
Dukanipātapāļi

1. Paţhamapaņņāsakaŋ

1. Kammakaraņavaggo

1. Vajjasuttaŋ
1. Evaŋ (p. 1.049) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Dvemāni, bhikkhave, vajjāni. Katamāni dve? Diţţhadhammikañca vajjaŋ samparāyikañca vajjaŋ Katamañca, bhikkhave, diţţhadhammikaŋ vajjaŋ? Idha, bhikkhave, ekacco passati coraŋ āgucāriŋ rājāno gahetvā vividhā kammakāraņā kārente; kasāhipi tāļente, vettehipi tāļente, addhadaņđakehipi tāļente, hatthampi chindante, pādampi chindante, hatthapādampi chindante, kaņņampi chindante, nāsampi chindante, kaņņanāsampi chindante, bilangathālikampi karonte, sankhamuņđikampi karonte, rāhumukhampi karonte, jotimālikampi karonte, hatthapajjotikampi karonte, erakavattikampi karonte, cīrakavāsikampi karonte, eņeyyakampi karonte, baļisamaŋsikampi karonte, kahāpaņikampi karonte, khārāpatacchikampi (p. 1.050) karonte, palighaparivattikampi karonte, palālapīţhakampi karonte, tattenapi telena osiñcante, sunakhehipi khādāpente, jīvantampi sūle uttāsente, asināpi sīsaŋ chindante.

‘Tassa evaŋ hoti– “yathārūpānaŋ kho pāpakānaŋ kammānaŋ hetu coraŋ āgucāriŋ rājāno gahetvā vividhā kammakāraņā kārenti; kasāhipi tāļenti, vettehipi tāļenti, addhadaņđakehipi tāļenti, hatthampi chindanti, pādampi chindanti, hatthapādampi chindanti, kaņņampi chindanti, nāsampi chindanti, kaņņanāsampi chindanti, bilangathālikampi karonti, sankhamuņđikampi karonti, rāhumukhampi karonti, jotimālikampi karonti, hatthapajjotikampi karonti, erakavattikampi karonti, cīrakavāsikampi karonti, eņeyyakampi karonti, baļisamaŋsikampi karonti, kahāpaņikampi karonti, khārāpatacchikampi karonti, palighaparivattikampi karonti, palālapīţhakampi karonti, tattenapi telena osiñcanti, sunakhehipi khādāpenti, jīvantampi sūle uttāsenti, asināpi sīsaŋ chindanti. Ahañceva kho pana evarūpaŋ pāpakammaŋ kareyyaŋ, mampi rājāno gahetvā evarūpā vividhā kammakāraņā kāreyyuŋ; kasāhipi tāļeyyuŋ …pe… asināpi sīsaŋ chindeyyun” ti. So diţţhadhammikassa vajjassa bhīto na paresaŋ pābhataŋ vilumpanto carati. Idaŋ vuccati, bhikkhave, diţţhadhammikaŋ vajjaŋ.

‘Katamañca, bhikkhave, samparāyikaŋ vajjaŋ? Idha, bhikkhave, ekacco iti paţisañcikkhati– “kāyaduccaritassa kho pana pāpako dukkho vipāko abhisamparāyaŋ, vacīduccaritassa pāpako dukkho vipāko abhisamparāyaŋ, manoduccaritassa pāpako dukkho vipāko abhisamparāyaŋ. Ahañceva kho pana kāyena duccaritaŋ careyyaŋ, vācāya duccaritaŋ careyyaŋ manasā duccaritaŋ careyyaŋ. Kiñca taŋ yāhaŋ na kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyyan” ti. So samparāyikassa vajjassa bhīto kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, samparāyikaŋ vajjaŋ. ‘Imāni kho, bhikkhave, dve vajjāni. Tasmātiha, bhikkhave, evaŋ sikkhitabbaŋ– “diţţhadhammikassa vajjassa bhāyissāma, samparāyikassa vajjassa bhāyissāma, vajjabhīruno bhavissāma (p. 1.051) vajjabhayadassāvino” ti. Evañhi vo, bhikkhave, sikkhitabbaŋ. Vajjabhīruno, bhikkhave, vajjabhayadassāvino etaŋ pāţikankhaŋ yaŋ parimuccissati sabbavajjehī’ ti. Paţhamaŋ.

2. Padhānasuttaŋ
2. ‘Dvemāni, bhikkhave, padhānāni durabhisambhavāni lokasmiŋ. Katamāni dve? Yañca gihīnaŋ agāraŋ ajjhāvasataŋ cīvarapiņđapātasenāsanagilānapaccayabhesajjaparikkhārānuppadānatthaŋ padhānaŋ, yañca agārasmā anagāriyaŋ pabbajitānaŋ sabbūpadhipaţinissaggatthaŋ padhānaŋ. Imāni kho, bhikkhave, dve padhānāni durabhisambhavāni lokasmiŋ.
‘Etadaggaŋ, bhikkhave, imesaŋ dvinnaŋ padhānānaŋ yadidaŋ sabbūpadhipaţinissaggatthaŋ padhānaŋ. Tasmātiha, bhikkhave, evaŋ sikkhitabbaŋ– “sabbūpadhipaţinissaggatthaŋ padhānaŋ padahissāmā” ti. Evañhi vo, bhikkhave, sikkhitabban’ ti. Dutiyaŋ.

3. Tapanīyasuttaŋ
3. ‘Dveme, bhikkhave, dhammā tapanīyā. Katame dve? Idha, bhikkhave, ekaccassa kāyaduccaritaŋ kataŋ hoti, akataŋ hoti kāyasucaritaŋ; vacīduccaritaŋ kataŋ hoti; akataŋ hoti vacīsucaritaŋ; manoduccaritaŋ kataŋ hoti, akataŋ hoti manosucaritaŋ. So “kāyaduccaritaŋ me katan” ti tappati, “akataŋ me kāyasucaritan” ti tappati; “vacīduccaritaŋ me katan” ti tappati, “akataŋ me vacīsucaritan” ti tappati; “manoduccaritaŋ me katan” ti tappati “akataŋ me manosucaritan” ti tappati. Ime kho, bhikkhave, dve dhammā tapanīyā’ ti. Tatiyaŋ.

4. Atapanīyasuttaŋ
4. ‘Dveme, bhikkhave, dhammā atapanīyā. Katame dve? Idha, bhikkhave, ekaccassa kāyasucaritaŋ kataŋ hoti, akataŋ hoti kāyaduccaritaŋ; vacīsucaritaŋ kataŋ hoti, akataŋ hoti vacīduccaritaŋ; manosucaritaŋ kataŋ hoti, akataŋ hoti manoduccaritaŋ. So “kāyasucaritaŋ me katan” ti na tappati, “akataŋ me kāyaduccaritan” ti na tappati; “vacīsucaritaŋ me katan” ti na tappati, “akataŋ me vacīduccaritan” ti na tappati; “manosucaritaŋ me katan” ti na tappati, “akataŋ me manoduccaritan” ti na tappati. Ime kho, bhikkhave, dve dhammā atapanīyā’ ti. Catutthaŋ.

5. Upaññātasuttaŋ
5. ‘Dvinnāhaŋ (p. 1.052) bhikkhave, dhammānaŋ upaññāsiŋ– yā ca asantuţţhitā kusalesu dhammesu, yā ca appaţivānitā padhānasmiŋ. Appaţivānī sudāhaŋ, bhikkhave, padahāmi– “kāmaŋ taco ca nhāru ca aţţhi ca avasissatu, sarīre upasussatu maŋsalohitaŋ, yaŋ taŋ purisathāmena purisavīriyena purisaparakkamena pattabbaŋ na taŋ apāpuņitvā vīriyassa saņţhānaŋ bhavissatī” ti. Tassa mayhaŋ, bhikkhave, appamādādhigatā sambodhi, appamādādhigato anuttaro yogakkhemo. Tumhe cepi, bhikkhave, appaţivānaŋ padaheyyātha– “kāmaŋ taco ca nhāru ca aţţhi ca avasissatu, sarīre upasussatu maŋsalohitaŋ, yaŋ taŋ purisathāmena purisavīriyena purisaparakkamena pattabbaŋ na taŋ apāpuņitvā vīriyassa saņţhānaŋ bhavissatī” ti, tumhepi, bhikkhave, nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja viharissatha. Tasmātiha, bhikkhave, evaŋ sikkhitabbaŋ– “appaţivānaŋ padahissāma. Kāmaŋ taco ca nhāru ca aţţhi ca avasissatu, sarīre upasussatu maŋsalohitaŋ, yaŋ taŋ purisathāmena purisavīriyena purisaparakkamena pattabbaŋ na taŋ apāpuņitvā vīriyassa saņţhānaŋ bhavissatī” ti. Evañhi vo, bhikkhave, sikkhitabban’ ti. Pañcamaŋ.

6. Saŋyojanasuttaŋ
6. ‘Dveme, bhikkhave, dhammā. Katame dve? Yā ca saŋyojaniyesu dhammesu assādānupassitā, yā ca saŋyojaniyesu dhammesu nibbidānupassitā. Saŋyojaniyesu, bhikkhave, dhammesu assādānupassī viharanto rāgaŋ na pajahati, dosaŋ na pajahati, mohaŋ na pajahati. Rāgaŋ appahāya, dosaŋ appahāya, mohaŋ appahāya na parimuccati jātiyā jarāya maraņena sokehi paridevehi dukkhehi domanassehi upāyāsehi. Na parimuccati dukkhasmāti vadāmi.

‘Saŋyojaniyesu, bhikkhave, dhammesu nibbidānupassī viharanto rāgaŋ pajahati, dosaŋ pajahati, mohaŋ pajahati. Rāgaŋ pahāya, dosaŋ pahāya, mohaŋ (p. 1.053) pahāya, parimuccati jātiyā jarāya maraņena sokehi paridevehi dukkhehi domanassehi upāyāsehi. Parimuccati dukkhasmāti vadāmi. Ime kho, bhikkhave, dve dhammā’ ti. Chaţţhaŋ.

7. Kaņhasuttaŋ
7. ‘Dveme, bhikkhave, dhammā kaņhā. Katame dve? Ahirikañca anottappañca. Ime kho, bhikkhave, dve dhammā kaņhā’ ti. Sattamaŋ.

8. Sukkasuttaŋ
8. ‘Dveme, bhikkhave, dhammā sukkā. Katame dve? Hirī ca ottappañca. Ime kho, bhikkhave, dve dhammā sukkā’ ti. Aţţhamaŋ.

9. Cariyasuttaŋ
9. ‘Dveme bhikkhave, dhammā sukkā lokaŋ pālenti. Katame dve? Hirī ca ottappañca. Ime kho, bhikkhave, dve sukkā dhammā lokaŋ na pāleyyuŋ, nayidha paññāyetha mātāti vā mātucchāti vā mātulānīti vā ācariyabhariyāti vā garūnaŋ dārāti vā. Sambhedaŋ loko agamissa, yathā ajeļakā kukkuţasūkarā soņasingālā . Yasmā ca kho, bhikkhave, ime dve sukkā dhammā lokaŋ pālenti tasmā paññāyati mātāti vā mātucchāti vā mātulānīti vā ācariyabhariyāti vā garūnaŋ dārāti vā’ ti. Navamaŋ.

10. Vassūpanāyikasuttaŋ
10. ‘Dvemā, bhikkhave, vassūpanāyikā. Katamā dve? Purimikā ca pacchimikā ca. Imā kho, bhikkhave, dve vassūpanāyikā’ ti. Dasamaŋ.

Kammakaraņavaggo paţhamo.

Tassuddānaŋ–

Vajjā padhānā dve tapanīyā, upaññātena pañcamaŋ.

Saŋyojanañca kaņhañca, sukkaŋ cariyā vassūpanāyikena vaggo.

2. Adhikaraņavaggo

11. ‘Dvemāni (p. 1.054) bhikkhave, balāni. Katamāni dve? Paţisankhānabalañca bhāvanābalañca. Katamañca, bhikkhave, paţisankhānabalaŋ? Idha, bhikkhave, ekacco iti paţisañcikkhati– “kāyaduccaritassa kho pāpako vipāko diţţhe ceva dhamme abhisamparāyañca, vacīduccaritassa pāpako vipāko diţţhe ceva dhamme abhisamparāyañca, manoduccaritassa pāpako vipāko diţţhe ceva dhamme abhisamparāyañcā” ti. So iti paţisankhāya kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, paţisankhānabalaŋ.

‘Katamañca, bhikkhave, bhāvanābalaŋ. Tatra, bhikkhave, yamidaŋ bhāvanābalaŋ sekhānametaŋ balaŋ. Sekhañhi so, bhikkhave, balaŋ āgamma rāgaŋ pajahati, dosaŋ pajahati, mohaŋ pajahati. Rāgaŋ pahāya, dosaŋ pahāya, mohaŋ pahāya yaŋ akusalaŋ na taŋ karoti, yaŋ pāpaŋ na taŋ sevati. Idaŋ vuccati, bhikkhave, bhāvanābalaŋ. Imāni kho, bhikkhave, dve balānī’ ti.

12. ‘Dvemāni, bhikkhave, balāni. Katamāni dve? Paţisankhānabalañca bhāvanābalañca. Katamañca, bhikkhave, paţisankhānabalaŋ? Idha, bhikkhave, ekacco iti paţisañcikkhati– “kāyaduccaritassa kho pāpako vipāko diţţhe ceva dhamme abhisamparāyañca, vacīduccaritassa pāpako vipāko diţţhe ceva dhamme abhisamparāyañca, manoduccaritassa pāpako vipāko diţţhe ceva dhamme abhisamparāyañcā” ti. So iti paţisankhāya kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, paţisankhānabalaŋ.

‘Katamañca, bhikkhave, bhāvanābalaŋ? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vosaggapariņāmiŋ, dhammavicayasambojjhangaŋ bhāveti… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vosaggapariņāmiŋ (p. 1.055) Idaŋ vuccati, bhikkhave, bhāvanābalaŋ. Imāni kho, bhikkhave, dve balānī’ ti.

13. ‘Dvemāni, bhikkhave, balāni. Katamāni dve? Paţisankhānabalañca bhāvanābalañca. Katamañca, bhikkhave, paţisankhānabalaŋ? Idha, bhikkhave ekacco iti paţisañcikkhati– “kāyaduccaritassa kho pāpako vipāko diţţhe ceva dhamme abhisamparāyañca, vacīduccaritassa kho pāpako vipāko diţţhe ceva dhamme abhisamparāyañca, manoduccaritassa kho pāpako vipāko diţţhe ceva dhamme abhisamparāyañcā” ti. So iti paţisankhāya kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, paţisankhānabalaŋ.

‘Katamañca, bhikkhave, bhāvanābalaŋ? Idha, bhikkhave, bhikkhu vivicceva kāmehi, vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno, sukhañca kāyena paţisaŋvedeti, yaŋ taŋ ariyā ācikkhanti – “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Idaŋ vuccati, bhikkhave, bhāvanābalaŋ. Imāni kho, bhikkhave, dve balānī’ ti.

14. ‘Dvemā, bhikkhave, tathāgatassa dhammadesanā. Katamā dve? Sankhittena ca vitthārena ca. Imā kho, bhikkhave, dve tathāgatassa dhammadesanā’ ti.

15. ‘Yasmiŋ bhikkhave, adhikaraņe āpanno ca bhikkhu codako ca bhikkhu na sādhukaŋ attanāva attānaŋ paccavekkhati tasmetaŋ, bhikkhave, adhikaraņe pāţikankhaŋ dīghattāya kharattāya vāļattāya saŋvattissati, bhikkhū (p. 1.056) ca na phāsuŋ viharissantīti . Yasmiñca kho, bhikkhave, adhikaraņe āpanno ca bhikkhu codako ca bhikkhu sādhukaŋ attanāva attānaŋ paccavekkhati tasmetaŋ, bhikkhave, adhikaraņe pāţikankhaŋ na dīghattāya kharattāya vāļattāya saŋvattissati, bhikkhū ca phāsuŋ viharissantīti.

‘Kathañca, bhikkhave, āpanno bhikkhu sādhukaŋ attanāva attānaŋ paccavekkhati? Idha, bhikkhave, āpanno bhikkhu iti paţisañcikkhati – “ahaŋ kho akusalaŋ āpanno kañcideva desaŋ kāyena. Maŋ so bhikkhu addasa akusalaŋ āpajjamānaŋ kiñcideva desaŋ kāyena. No ce ahaŋ akusalaŋ āpajjeyyaŋ kiñcideva desaŋ kāyena, na maŋ so bhikkhu passeyya akusalaŋ āpajjamānaŋ kiñcideva desaŋ kāyena. Yasmā ca kho, ahaŋ akusalaŋ āpanno kiñcideva desaŋ kāyena, tasmā maŋ so bhikkhu addasa akusalaŋ āpajjamānaŋ kiñcideva desaŋ kāyena. Disvā ca pana maŋ so bhikkhu akusalaŋ āpajjamānaŋ kiñcideva desaŋ kāyena anattamano ahosi. Anattamano samāno anattamanavacanaŋ maŋ so bhikkhu avaca. Anattamanavacanāhaŋ tena bhikkhunā vutto samāno anattamano ahosiŋ. Anattamano samāno paresaŋ ārocesiŋ. Iti mameva tattha accayo accagamā sunkadāyakaŋva bhaņđasminti. Evaŋ kho, bhikkhave, āpanno bhikkhu sādhukaŋ attanāva attānaŋ paccavekkhati.

‘Kathañca, bhikkhave, codako bhikkhu sādhukaŋ attanāva attānaŋ paccavekkhati? Idha, bhikkhave, codako bhikkhu iti paţisañcikkhati– “ayaŋ kho bhikkhu akusalaŋ āpanno kiñcideva desaŋ kāyena. Ahaŋ imaŋ bhikkhuŋ addasaŋ akusalaŋ āpajjamānaŋ kiñcideva desaŋ kāyena. No ce ayaŋ bhikkhu akusalaŋ āpajjeyya kiñcideva desaŋ kāyena, nāhaŋ imaŋ bhikkhuŋ passeyyaŋ akusalaŋ āpajjamānaŋ kiñcideva desaŋ kāyena. Yasmā ca kho, ayaŋ bhikkhu akusalaŋ āpanno kiñcideva desaŋ kāyena, tasmā ahaŋ imaŋ bhikkhuŋ addasaŋ akusalaŋ āpajjamānaŋ kiñcideva desaŋ kāyena. Disvā ca panāhaŋ imaŋ bhikkhuŋ akusalaŋ āpajjamānaŋ kiñcideva desaŋ kāyena anattamano ahosiŋ. Anattamano (p. 1.057) samāno anattamanavacanāhaŋ imaŋ bhikkhuŋ avacaŋ. Anattamanavacanāyaŋ bhikkhu mayā vutto samāno anattamano ahosi. Anattamano samāno paresaŋ ārocesi. Iti mameva tattha accayo accagamā sunkadāyakaŋva bhaņđasminti. Evaŋ kho, bhikkhave, codako bhikkhu sādhukaŋ attanāva attānaŋ paccavekkhati.

‘Yasmiŋ, bhikkhave, adhikaraņe āpanno ca bhikkhu codako ca bhikkhu na sādhukaŋ attanāva attānaŋ paccavekkhati tasmetaŋ, bhikkhave, adhikaraņe pāţikankhaŋ dīghattāya kharattāya vāļattāya saŋvattissati, bhikkhū ca na phāsuŋ viharissantīti. Yasmiñca kho, bhikkhave, adhikaraņe āpanno ca bhikkhu codako ca bhikkhu sādhukaŋ attanāva attānaŋ paccavekkhati tasmetaŋ, bhikkhave, adhikaraņe pāţikankhaŋ na dīghattāya kharattāya vāļattāya saŋvattissati, bhikkhū ca phāsu viharissantī’ ti.

16. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca– ‘ko nu kho, bho gotama, hetu ko paccayo yena midhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjantī’ ti? ‘Adhammacariyāvisamacariyāhetu kho, brāhmaņa, evamidhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjantī’ ti.

‘Ko nu kho, bho gotama, hetu ko paccayo yena midhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti? ‘Dhammacariyāsamacariyāhetu kho, brāhmaņa evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti.

‘Abhikkantaŋ, bho gotama! Abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti, evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca Upāsakaŋ (p. 1.058) maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

17. Atha kho jāņussoņi brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho jāņussoņi brāhmaņo bhagavantaŋ etadavoca– ‘ko nu kho, bho gotama, hetu ko paccayo yena midhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjantī’ ti? ‘Katattā ca, brāhmaņa, akatattā ca. Evamidhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjantī’ ti. ‘Ko pana, bho gotama, hetu ko paccayo yena midhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti? ‘Katattā ca, brāhmaņa, akatattā ca. Evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti. ‘Na kho ahaŋ imassa bhoto gotamassa sankhittena bhāsitassa vitthārena atthaŋ avibhattassa vitthārena atthaŋ ājānāmi. Sādhu me bhavaŋ gotamo tathā dhammaŋ desetu yathā ahaŋ imassa bhoto gotamassa sankhittena bhāsitassa vitthārena atthaŋ avibhattassa vitthārena atthaŋ ājāneyyan’ ti. ‘Tena hi, brāhmaņa, suņāhi, sādhukaŋ manasi karohi; bhāsissāmī’ ti. ‘Evaŋ bho’ ti kho jāņussoņi brāhmaņo bhagavato paccassosi. Bhagavā etadavoca–

‘Idha, brāhmaņa, ekaccassa kāyaduccaritaŋ kataŋ hoti, akataŋ hoti kāyasucaritaŋ; vacīduccaritaŋ kataŋ hoti, akataŋ hoti vacīsucaritaŋ; manoduccaritaŋ kataŋ hoti, akataŋ hoti manosucaritaŋ. Evaŋ kho, brāhmaņa, katattā ca akatattā ca evamidhekacce sattā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjanti. Idha pana, brāhmaņa, ekaccassa kāyasucaritaŋ kataŋ hoti, akataŋ hoti kāyaduccaritaŋ; vacīsucaritaŋ kataŋ hoti, akataŋ hoti vacīduccaritaŋ; manosucaritaŋ kataŋ hoti, akataŋ hoti manoduccaritaŋ. Evaŋ kho, brāhmaņa, katattā ca akatattā ca evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti.

‘Abhikkantaŋ (p. 1.059) bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

18. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca ‘ekaŋsenāhaŋ, ānanda, akaraņīyaŋ vadāmi kāyaduccaritaŋ vacīduccaritaŋ manoduccaritan’ ti. ‘Yamidaŋ, bhante, bhagavatā ekaŋsena akaraņīyaŋ akkhātaŋ kāyaduccaritaŋ vacīduccaritaŋ manoduccaritaŋ tasmiŋ akaraņīye kayiramāne ko ādīnavo pāţikankho’ ti? ‘Yamidaŋ, ānanda, mayā ekaŋsena akaraņīyaŋ akkhātaŋ kāyaduccaritaŋ vacīduccaritaŋ manoduccaritaŋ tasmiŋ akaraņīye kayiramāne ayaŋ ādīnavo pāţikankho– attāpi attānaŋ upavadati, anuvicca viññū garahanti, pāpako kittisaddo abbhuggacchati, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Yamidaŋ, ānanda, mayā ekaŋsena akaraņīyaŋ akkhātaŋ kāyaduccaritaŋ vacīduccaritaŋ manoduccaritaŋ tasmiŋ akaraņīye kayiramāne ayaŋ ādīnavo pāţikankho’ ti.

‘Ekaŋsenāhaŋ, ānanda, karaņīyaŋ vadāmi kāyasucaritaŋ vacīsucaritaŋ manosucaritan’ ti. ‘Yamidaŋ, bhante, bhagavatā ekaŋsena karaņīyaŋ akkhātaŋ kāyasucaritaŋ vacīsucaritaŋ manosucaritaŋ tasmiŋ karaņīye kayiramāne ko ānisaŋso pāţikankho’ ti? ‘Yamidaŋ, ānanda, mayā ekaŋsena karaņīyaŋ akkhātaŋ kāyasucaritaŋ vacīsucaritaŋ manosucaritaŋ tasmiŋ karaņīye kayiramāne ayaŋ ānisaŋso pāţikankho– attāpi attānaŋ na upavadati, anuvicca viññū pasaŋsanti, kalyāņo kittisaddo abbhuggacchati, asammūļho kālaŋ karoti, kāyassa bhedā paraŋ maraņā sugatiŋ saggaŋ lokaŋ upapajjati. Yamidaŋ, ānanda, mayā ekaŋsena karaņīyaŋ akkhātaŋ kāyasucaritaŋ vacīsucaritaŋ manosucaritaŋ tasmiŋ karaņīye kayiramāne ayaŋ ānisaŋso pāţikankho’ ti.

19. ‘Akusalaŋ, bhikkhave, pajahatha. Sakkā, bhikkhave, akusalaŋ pajahituŋ. No cedaŋ, bhikkhave, sakkā abhavissa akusalaŋ pajahituŋ, nāhaŋ evaŋ vadeyyaŋ– “akusalaŋ, bhikkhave, pajahathā” ti. Yasmā ca kho, bhikkhave, sakkā (p. 1.060) akusalaŋ pajahituŋ tasmāhaŋ evaŋ vadāmi– “akusalaŋ, bhikkhave, pajahathā” ti. Akusalañca hidaŋ, bhikkhave, pahīnaŋ ahitāya dukkhāya saŋvatteyya nāhaŋ evaŋ vadeyyaŋ– “akusalaŋ, bhikkhave, pajahathā” ti. Yasmā ca kho, bhikkhave, akusalaŋ pahīnaŋ hitāya sukhāya saŋvattati tasmāhaŋ evaŋ vadāmi– “akusalaŋ bhikkhave, pajahathā”’ ti.

‘Kusalaŋ bhikkhave, bhāvetha. Sakkā, bhikkhave, kusalaŋ bhāvetuŋ. No cedaŋ, bhikkhave, sakkā abhavissa kusalaŋ bhāvetuŋ, nāhaŋ evaŋ vadeyyaŋ– “kusalaŋ, bhikkhave, bhāvethā” ti. Yasmā ca kho, bhikkhave, sakkā kusalaŋ bhāvetuŋ tasmāhaŋ evaŋ vadāmi– “kusalaŋ, bhikkhave, bhāvethā” ti. Kusalañca hidaŋ, bhikkhave, bhāvitaŋ ahitāya dukkhāya saŋvatteyya, nāhaŋ evaŋ vadeyyaŋ– “kusalaŋ, bhikkhave, bhāvethā” ti. Yasmā ca kho, bhikkhave, kusalaŋ bhāvitaŋ hitāya sukhāya saŋvattati tasmāhaŋ evaŋ vadāmi– “kusalaŋ, bhikkhave, bhāvethā”’ ti.

20. ‘Dveme, bhikkhave, dhammā saddhammassa sammosāya antaradhānāya saŋvattanti. Katame dve? Dunnikkhittañca padabyañjanaŋ attho ca dunnīto. Dunnikkhittassa bhikkhave, padabyañjanassa atthopi dunnayo hoti. Ime kho, bhikkhave, dve dhammā saddhammassa sammosāya antaradhānāya saŋvattantī’ ti.

21. ‘Dveme, bhikkhave, dhammā saddhammassa ţhitiyā asammosāya anantaradhānāya saŋvattanti. Katame dve? Sunikkhittañca padabyañjanaŋ attho ca sunīto. Sunikkhittassa, bhikkhave, padabyañjanassa atthopi sunayo hoti. Ime kho, bhikkhave, dve dhammā saddhammassa ţhitiyā asammosāya anantaradhānāya saŋvattantī’ ti.

Adhikaraņavaggo dutiyo.

3. Bālavaggo

22. ‘“Dveme bhikkhave, bālā. Katame dve? Yo ca accayaŋ accayato na passati, yo ca accayaŋ desentassa yathādhammaŋ nappaţiggaņhāti Ime kho, bhikkhave, dve bālā” ti. “Dveme (p. 1.061) bhikkhave, paņđitā. Katame dve? Yo ca accayaŋ accayato passati, yo ca accayaŋ desentassa yathādhammaŋ paţiggaņhāti. Ime kho, bhikkhave, dve paņđitā”’ ti.

23. ‘Dveme, bhikkhave, tathāgataŋ abbhācikkhanti. Katame dve? Duţţho vā dosantaro, saddho vā duggahitena . Ime kho, bhikkhave, dve tathāgataŋ abbhācikkhantī’ ti.

24. ‘“Dveme, bhikkhave, tathāgataŋ abbhācikkhanti. Katame dve? Yo ca abhāsitaŋ alapitaŋ tathāgatena bhāsitaŋ lapitaŋ tathāgatenāti dīpeti, yo ca bhāsitaŋ lapitaŋ tathāgatena abhāsitaŋ alapitaŋ tathāgatenāti dīpeti. Ime kho, bhikkhave, dve tathāgataŋ abbhācikkhantī” ti. “Dveme, bhikkhave, tathāgataŋ nābbhācikkhanti. Katame dve? Yo ca abhāsitaŋ alapitaŋ tathāgatena abhāsitaŋ alapitaŋ tathāgatenāti dīpeti, yo ca bhāsitaŋ lapitaŋ tathāgatena bhāsitaŋ lapitaŋ tathāgatenāti dīpeti. Ime kho, bhikkhave, dve tathāgataŋ nābbhācikkhantī”’ ti.

25. ‘Dveme, bhikkhave, tathāgataŋ abbhācikkhanti. Katame dve? Yo ca neyyatthaŋ suttantaŋ nītattho suttantoti dīpeti, yo ca nītatthaŋ suttantaŋ neyyattho suttantoti dīpeti. Ime kho, bhikkhave, dve tathāgataŋ abbhācikkhantī’ ti.

26. ‘Dveme, bhikkhave, tathāgataŋ nābbhācikkhanti. Katame dve? Yo ca neyyatthaŋ suttantaŋ neyyattho suttantoti dīpeti yo ca nītatthaŋ suttantaŋ nītattho suttantoti dīpeti. Ime kho, bhikkhave, dve tathāgataŋ nābbhācikkhantī’ ti.

27. ‘Paţicchannakammantassa bhikkhave, dvinnaŋ gatīnaŋ aññatarā gati pāţikankhā– nirayo vā tiracchānayoni vāti. Appaţicchannakammantassa, bhikkhave, dvinnaŋ gatīnaŋ aññatarā gati pāţikankhā– devā vā manussā vā’ ti.

28. ‘Micchādiţţhikassa (p. 1.062) bhikkhave, dvinnaŋ gatīnaŋ aññatarā gati pāţikankhā– nirayo vā tiracchānayoni vā’ ti.

29. ‘Sammādiţţhikassa, bhikkhave, dvinnaŋ gatīnaŋ aññatarā gati pāţikankhā– devā vā manussā vā’ ti.

30. ‘Dussīlassa, bhikkhave, dve paţiggāhā– nirayo vā tiracchānayoni vā. Sīlavato, bhikkhave, dve paţiggāhā– devā vā manussā vā’ ti .

31. ‘Dvāhaŋ, bhikkhave, atthavase sampassamāno araññavanapatthāni pantāni senāsanāni paţisevāmi. Katame dve? Attano ca diţţhadhammasukhavihāraŋ sampassamāno, pacchimañca janataŋ anukampamāno. Ime kho ahaŋ, bhikkhave, dve atthavase sampassamāno araññavanapatthāni pantāni senāsanāni paţisevāmī’ ti.

32. ‘Dve me, bhikkhave, dhammā vijjābhāgiyā. Katame dve? Samatho ca vipassanā ca. Samatho, bhikkhave, bhāvito kamattha manubhoti? Cittaŋ bhāvīyati. Cittaŋ bhāvitaŋ kamatthamanubhoti? Yo rāgo so pahīyati. Vipassanā, bhikkhave, bhāvitā kamatthamanubhoti? Paññā bhāvīyati. Paññā bhāvitā kamatthamanubhoti? Yā avijjā sā pahīyati. Rāgupakkiliţţhaŋ vā, bhikkhave, cittaŋ na vimuccati, avijjupakkiliţţhā vā paññā bhāvīyati. Iti kho, bhikkhave, rāgavirāgā cetovimutti, avijjāvirāgā paññāvimuttī’ ti.

Bālavaggo tatiyo.

4. Samacittavaggo

33. ‘Asappurisabhūmiñca vo, bhikkhave, desessāmi sappurisabhūmiñca. Taŋ suņātha, sādhukaŋ manasi karotha. Bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamā (p. 1.063) ca, bhikkhave, asappurisabhūmi? Asappuriso, bhikkhave, akataññū hoti akatavedī. Asabbhi hetaŋ, bhikkhave, upaññātaŋ yadidaŋ akataññutā akataveditā. Kevalā esā, bhikkhave, asappurisabhūmi yadidaŋ akataññutā akataveditā. Sappuriso ca kho, bhikkhave, kataññū hoti katavedī. Sabbhi hetaŋ, bhikkhave, upaññātaŋ yadidaŋ kataññutā kataveditā. Kevalā esā, bhikkhave, sappurisabhūmi yadidaŋ kataññutā kataveditā’ ti.

34. ‘Dvinnāhaŋ, bhikkhave, na suppatikāraŋ vadāmi. Katamesaŋ dvinnaŋ? Mātu ca pitu ca. Ekena, bhikkhave, aŋsena mātaraŋ parihareyya ekena aŋsena pitaraŋ parihareyya vassasatāyuko vassasatajīvī so ca nesaŋ ucchādanaparimaddananhāpanasambāhanena. Te ca tattheva muttakarīsaŋ cajeyyuŋ. Na tveva, bhikkhave, mātāpitūnaŋ kataŋ vā hoti paţikataŋ vā. Imissā ca, bhikkhave, mahāpathaviyā pahūtarattaratanāya mātāpitaro issarādhipacce rajje patiţţhāpeyya, na tveva, bhikkhave, mātāpitūnaŋ kataŋ vā hoti paţikataŋ vā. Taŋ kissa hetu? Bahukārā, bhikkhave, mātāpitaro puttānaŋ āpādakā posakā imassa lokassa dassetāro. Yo ca kho, bhikkhave, mātāpitaro assaddhe saddhāsampadāya samādapeti niveseti patiţţhāpeti, dussīle sīlasampadāya samādapeti niveseti patiţţhāpeti, maccharī cāgasampadāya samādapeti niveseti patiţţhāpeti, duppaññe paññāsampadāya samādapeti niveseti patiţţhāpeti, ettāvatā kho, bhikkhave, mātāpitūnaŋ katañca hoti paţikatañcā’ ti .

35. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ …pe… ekamantaŋ nisinno kho so brāhmaņo bhagavantaŋ etadavoca ‘kiŋvādī bhavaŋ gotamo kimakkhāyī’ ti? ‘Kiriyavādī cāhaŋ, brāhmaņa, akiriyavādī cā’ ti. ‘Yathākathaŋ pana bhavaŋ gotamo kiriyavādī ca akiriyavādī cā’ ti?

‘Akiriyaŋ kho ahaŋ, brāhmaņa, vadāmi kāyaduccaritassa vacīduccaritassa manoduccaritassa, anekavihitānaŋ pāpakānaŋ akusalānaŋ dhammānaŋ akiriyaŋ (p. 1.064) vadāmi. Kiriyañca kho ahaŋ, brāhmaņa, vadāmi kāyasucaritassa vacīsucaritassa manosucaritassa, anekavihitānaŋ kusalānaŋ dhammānaŋ kiriyaŋ vadāmi. Evaŋ kho ahaŋ, brāhmaņa, kiriyavādī ca akiriyavādī cā’ ti.

‘Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

36. Atha kho anāthapiņđiko gahapati yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho anāthapiņđiko gahapati bhagavantaŋ etadavoca– ‘kati nu kho, bhante, loke dakkhiņeyyā, kattha ca dānaŋ dātabban’ ti? ‘Dve kho, gahapati, loke dakkhiņeyyā– sekho ca asekho ca. Ime kho, gahapati, dve loke dakkhiņeyyā, ettha ca dānaŋ dātabban’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Sekho asekho ca imasmiŋ loke,


Āhuneyyā yajamānānaŋ honti.


Te ujjubhūtā kāyena, vācāya uda cetasā.


Khettaŋ taŋ yajamānānaŋ, ettha dinnaŋ mahapphalan’ ti.

37. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto sāvatthiyaŋ viharati pubbārāme migāramātupāsāde. Tatra kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca– ‘ajjhattasaŋyojanañca, āvuso, puggalaŋ desessāmi bahiddhāsaŋyojanañca. Taŋ suņātha, sādhukaŋ manasi karotha; bhāsissāmī’ ti. ‘Evamāvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Katamo cāvuso, ajjhattasaŋyojano puggalo? Idhāvuso, bhikkhu sīlavā hoti, pātimokkhasaŋvarasaŋvuto viharati ācāragocarasampanno (p. 1.065) aņumattesu vajjesu bhayadassāvī, samādāya sikkhati sikkhāpadesu. So kāyassa bhedā paraŋ maraņā aññataraŋ devanikāyaŋ upapajjati. So tato cuto āgāmī hoti, āgantā itthattaŋ. Ayaŋ vuccati, āvuso, ajjhattasaŋyojano puggalo āgāmī hoti, āgantā itthattaŋ.

‘Katamo cāvuso, bahiddhāsaŋyojano puggalo? Idhāvuso, bhikkhu sīlavā hoti, pātimokkhasaŋvarasaŋvuto viharati ācāragocarasampanno, aņumattesu vajjesu bhayadassāvī, samādāya sikkhati sikkhāpadesu. So aññataraŋ santaŋ cetovimuttiŋ upasampajja viharati. So kāyassa bhedā paraŋ maraņā aññataraŋ devanikāyaŋ upapajjati. So tato cuto anāgāmī hoti, anāgantā itthattaŋ. Ayaŋ vuccatāvuso, bahiddhāsaŋyojano puggalo anāgāmī hoti, anāgantā itthattaŋ.

‘Puna caparaŋ, āvuso, bhikkhu sīlavā hoti …pe… samādāya sikkhati sikkhāpadesu. So kāmānaŋyeva nibbidāya virāgāya nirodhāya paţipanno hoti. So bhavānaŋyeva nibbidāya virāgāya nirodhāya paţipanno hoti. So taņhākkhayāya paţipanno hoti. So lobhakkhayāya paţipanno hoti. So kāyassa bhedā paraŋ maraņā aññataraŋ devanikāyaŋ upapajjati. So tato cuto anāgāmī hoti, anāgantā itthattaŋ. Ayaŋ vuccatāvuso, bahiddhāsaŋyojano puggalo anāgāmī hoti, anāgantā itthattan’ ti.

Atha kho sambahulā samacittā devatā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho tā devatā bhagavantaŋ etadavocuŋ ‘eso, bhante, āyasmā sāriputto pubbārāme migāramātupāsāde bhikkhūnaŋ ajjhattasaŋyojanañca puggalaŋ deseti bahiddhāsaŋyojanañca. Haţţhā, bhante, parisā. Sādhu, bhante, bhagavā yenāyasmā sāriputto tenupasankamatu anukampaŋ upādāyā’ ti. Adhivāsesi bhagavā tuņhībhāvena. Atha kho bhagavā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya (p. 1.066) evamevaŋ– jetavane antarahito pubbārāme migāramātupāsāde āyasmato sāriputtassa sammukhe pāturahosi. Nisīdi bhagavā paññatte āsane. Āyasmāpi kho sāriputto bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ bhagavā etadavoca–

‘Idha, sāriputta, sambahulā samacittā devatā yenāhaŋ tenupasankamiŋsu; upasankamitvā maŋ abhivādetvā ekamantaŋ aţţhaŋsu. Ekamantaŋ ţhitā kho, sāriputta, tā devatā maŋ etadavocuŋ– “eso, bhante, āyasmā sāriputto pubbārāme migāramātupāsāde bhikkhūnaŋ ajjhattasaŋyojanañca puggalaŋ deseti bahiddhāsaŋyojanañca. Haţţhā, bhante, parisā. Sādhu, bhante, bhagavā yena āyasmā sāriputto tenupasankamatu anukampaŋ upādāyā” ti. Tā kho pana, sāriputta, devatā dasapi hutvā vīsampi hutvā tiŋsampi hutvā cattālīsampi hutvā paññāsampi hutvā saţţhipi hutvā āraggakoţinitudanamattepi tiţţhanti, na ca aññamaññaŋ byābādhenti . Siyā kho pana, sāriputta, evamassa– “tattha nūna tāsaŋ devatānaŋ tathā cittaŋ bhāvitaŋ yena tā devatā dasapi hutvā vīsampi hutvā tiŋsampi hutvā cattālīsampi hutvā paññāsampi hutvā saţţhipi hutvā āraggakoţinitudanamattepi tiţţhanti na ca aññamaññaŋ byābādhentī” ti. Na kho panetaŋ, sāriputta, evaŋ daţţhabbaŋ. Idheva kho, sāriputta, tāsaŋ devatānaŋ tathā cittaŋ bhāvitaŋ, yena tā devatā dasapi hutvā …pe… na ca aññamaññaŋ byābādhenti. Tasmātiha, sāriputta, evaŋ sikkhitabbaŋ– “santindriyā bhavissāma santamānasā” ti. Evañhi vo, sāriputta, sikkhitabbaŋ. “Santindriyānañhi vo, sāriputta, santamānasānaŋ santaŋyeva kāyakammaŋ bhavissati santaŋ vacīkammaŋ santaŋ manokammaŋ. Santaŋyeva upahāraŋ upaharissāma sabrahmacārīsū” ti. “Evañhi vo, sāriputta, sikkhitabbaŋ. Anassuŋ kho, sāriputta, aññatitthiyā paribbājakā ye imaŋ dhammapariyāyaŋ nāssosun”’ ti.

38. Evaŋ me sutaŋ– ekaŋ samayaŋ āyasmā mahākaccāno varaņāyaŋ viharati bhaddasāritīre . Atha kho ārāmadaņđo brāhmaņo yenāyasmā mahākaccāno tenupasankami; upasankamitvā āyasmatā (p. 1.067) mahākaccānena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho ārāmadaņđo brāhmaņo āyasmantaŋ mahākaccānaŋ etadavoca– ‘ko nu kho, bho kaccāna, hetu ko paccayo yena khattiyāpi khattiyehi vivadanti, brāhmaņāpi brāhmaņehi vivadanti, gahapatikāpi gahapatikehi vivadantī’ ti? ‘Kāmarāgābhinivesavinibandha paligedhapariyuţţhānajjhosānahetu kho, brāhmaņa, khattiyāpi khattiyehi vivadanti, brāhmaņāpi brāhmaņehi vivadanti, gahapatikāpi gahapatikehi vivadantī’ ti.

‘Ko pana, bho kaccāna, hetu ko paccayo yena samaņāpi samaņehi vivadantī’ ti? ‘Diţţhirāgābhinivesavinibandhapaligedhapariyuţţhānajjhosānahetu kho, brāhmaņa, samaņāpi samaņehi vivadantī’ ti.

‘Atthi pana, bho kaccāna, koci lokasmiŋ yo imañceva kāmarāgābhinivesavinibandhapaligedhapariyuţţhānajjhosānaŋ samatikkanto, imañca diţţhirāgābhinivesavinibandhapaligedhapariyuţţhānajjhosānaŋ samatikkanto’ ti? ‘Atthi, brāhmaņa, lokasmiŋ yo imañceva kāmarāgābhinivesavinibandhapaligedhapariyuţţhānajjhosānaŋ samatikkanto, imañca diţţhirāgābhinivesavinibandhapaligedhapariyuţţhānajjhosānaŋ samatikkanto’ ti.

‘Ko pana so, bho kaccāna, lokasmiŋ yo imañceva kāgarāgābhinivesavinibandhapaligedhapariyuţţhānajjhosānaŋ samatikkanto, imañca diţţhirāgābhinivesavinibandhapaligedhapariyuţţhānajjhosānaŋ samatikkanto’ ti? ‘Atthi, brāhmaņa, puratthimesu janapadesu sāvatthī nāma nagaraŋ. Tattha so bhagavā etarahi viharati arahaŋ sammāsambuddho. So hi, brāhmaņa, bhagavā imañceva kāmarāgābhinivesavinibandhapaligedhapariyuţţhānajjhosānaŋ samatikkanto imañca diţţhirāgābhinivesavinibandhapaligedhapariyuţţhānajjhosānaŋ samatikkanto’ ti.

Evaŋ vutte ārāmadaņđo brāhmaņo uţţhāyāsanā ekaŋsaŋ uttarāsangaŋ karitvā dakkhiņaŋ jāņumaņđalaŋ pathaviyaŋ nihantvā yena bhagavā tenañjaliŋ paņāmetvā tikkhattuŋ udānaŋ udānesi–

‘Namo 0083(p. 1.068) tassa bhagavato arahato sammāsambuddhassa, namo tassa bhagavato arahato sammāsambuddhassa, Namo tassa bhagavato arahato sammāsambuddhassa. Yo hi so bhagavā imañceva kāmarāgābhinivesavinibandhapaligedhapariyuţţhānajjhosānaŋ samatikkanto, imañca diţţhirāgābhinivesavinibandhapaligedhapariyuţţhānajjhosānaŋ samatikkanto’ ti.

‘Abhikkantaŋ, bho kaccāna, abhikkantaŋ, bho kaccāna! Seyyathāpi, bho kaccāna, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti, evamevaŋ bhotā kaccānena anekapariyāyena dhammo pakāsito. Esāhaŋ, bho kaccāna, taŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ kaccāno dhāretu ajjatagge pāņupetaŋ saraņaŋ gatan’ ti.

39. Ekaŋ samayaŋ āyasmā mahākaccāno madhurāyaŋ viharati gundāvane. Atha kho kandarāyano brāhmaņo yenāyasmā mahākaccāno tenupasankami; upasankamitvā āyasmatā mahākaccānena saddhiŋ …pe… ekamantaŋ nisinno kho kandarāyano brāhmaņo āyasmantaŋ mahākaccānaŋ etadavoca– ‘sutaŋ metaŋ, bho kaccāna, “na samaņo kaccāno brāhmaņe jiņņe vuddhe mahallake addhagate vayo-anuppatte abhivādeti vā paccuţţheti vā āsanena vā nimantetī” ti. Tayidaŋ, bho kaccāna, tatheva? Na hi bhavaŋ kaccāno brāhmaņe jiņņe vuddhe mahallake addhagate vayo-anuppatte abhivādeti vā paccuţţheti vā āsanena vā nimanteti. Tayidaŋ, bho kaccāna, na sampannamevā’ ti.

‘Atthi, brāhmaņa, tena bhagavatā jānatā passatā arahatā sammāsambuddhena vuddhabhūmi ca akkhātā daharabhūmi ca. Vuddho cepi, brāhmaņa, hoti āsītiko vā nāvutiko vā vassasatiko vā jātiyā, so ca kāme paribhuñjati kāmamajjhāvasati kāmapariļāhena pariđayhati kāmavitakkehi khajjati kāmapariyesanāya ussuko. Atha kho so bālo na therotveva sankhyaŋ gacchati. Daharo cepi, brāhmaņa, hoti yuvā susukāļakeso bhadrena yobbanena samannāgato paţhamena vayasā (p. 1.069) So ca na kāme paribhuñjati na kāmamajjhāvasati, na kāmapariļāhena pariđayhati, na kāmavitakkehi khajjati, na kāmapariyesanāya ussuko. Atha kho so paņđito therotveva sankhyaŋ gacchatī’ ti.

Evaŋ vutte kandarāyano brāhmaņo uţţhāyāsanā ekaŋsaŋ uttarāsangaŋ karitvā daharānaŋ sataŋ bhikkhūnaŋ pāde sirasā vandati– ‘vuddhā bhavanto, vuddhabhūmiyaŋ ţhitā. Daharā mayaŋ, daharabhūmiyaŋ ţhitā’ ti.

‘Abhikkantaŋ, bho kaccāna …pe… upāsakaŋ maŋ bhavaŋ kaccāno dhāretu ajjatagge pāņupetaŋ saraņaŋ gatan’ ti.

40. ‘Yasmiŋ, bhikkhave, samaye corā balavanto honti, rājāno tasmiŋ samaye dubbalā honti. Tasmiŋ, bhikkhave, samaye rañño na phāsu hoti atiyātuŋ vā niyyātuŋ vā paccantime vā janapade anusaññātuŋ. Brāhmaņagahapatikānampi tasmiŋ samaye na phāsu hoti atiyātuŋ vā niyyātuŋ vā bāhirāni vā kammantāni paţivekkhituŋ. Evamevaŋ kho, bhikkhave, yasmiŋ samaye pāpabhikkhū balavanto honti, pesalā bhikkhū tasmiŋ samaye dubbalā honti. Tasmiŋ, bhikkhave, samaye pesalā bhikkhū tuņhībhūtā tuņhībhūtāva sanghamajjhe sankasāyanti paccantime vā janapade acchanti . Tayidaŋ, bhikkhave, hoti bahujanāhitāya bahujanāsukhāya, bahuno janassa anatthāya ahitāya dukkhāya devamanussānaŋ.

‘Yasmiŋ bhikkhave, samaye rājāno balavanto honti, corā tasmiŋ samaye dubbalā honti. Tasmiŋ, bhikkhave, samaye rañño phāsu hoti atiyātuŋ vā niyyātuŋ vā paccantime vā janapade anusaññātuŋ. Brāhmaņagahapatikānampi tasmiŋ samaye phāsu hoti atiyātuŋ vā niyyātuŋ vā bāhirāni vā kammantāni paţivekkhituŋ. Evamevaŋ kho, bhikkhave, yasmiŋ samaye pesalā bhikkhū balavanto honti, pāpabhikkhū tasmiŋ samaye dubbalā honti. Tasmiŋ, bhikkhave, samaye pāpabhikkhū tuņhībhūtā tuņhībhūtāva sanghamajjhe sankasāyanti, yena vā pana tena pakkamanti . Tayidaŋ, bhikkhave, hoti bahujanahitāya bahujanasukhāya, bahuno janassa atthāya hitāya sukhāya devamanussānan’ ti.

41. ‘Dvinnāhaŋ (p. 1.070) bhikkhave, micchāpaţipattiŋ na vaņņemi, gihissa vā pabbajitassa vā. Gihī vā, bhikkhave, pabbajito vā micchāpaţipanno micchāpaţipattādhikaraņahetu na ārādhako hoti ñāyaŋ dhammaŋ kusalaŋ.

‘Dvinnāhaŋ, bhikkhave, sammāpaţipattiŋ vaņņemi, gihissa vā pabbajitassa vā. Gihī vā, bhikkhave, pabbajito vā sammāpaţipanno sammāpaţipattādhikaraņahetu ārādhako hoti ñāyaŋ dhammaŋ kusalan’ ti.

42. ‘Ye te, bhikkhave, bhikkhū duggahitehi suttantehi byañjanappatirūpakehi atthañca dhammañca paţivāhanti te, bhikkhave, bhikkhū bahujanāhitāya paţipannā bahujanāsukhāya, bahuno janassa anatthāya ahitāya dukkhāya devamanussānaŋ. Bahuñca te, bhikkhave, bhikkhū apuññaŋ pasavanti, te cimaŋ saddhammaŋ antaradhāpenti.

‘Ye te, bhikkhave, bhikkhū suggahitehi suttantehi byañjanappatirūpakehi atthañca dhammañca anulomenti te, bhikkhave, bhikkhū bahujanahitāya paţipannā bahujanasukhāya, bahuno janassa atthāya hitāya sukhāya devamanussānaŋ. Bahuñca te, bhikkhave, bhikkhū puññaŋ pasavanti, te cimaŋ saddhammaŋ ţhapentī’ ti.

Samacittavaggo catuttho.

5. Parisavaggo

43. ‘Dvemā bhikkhave, parisā. Katamā dve? Uttānā ca parisā gambhīrā ca parisā. Katamā ca, bhikkhave, uttānā parisā? Idha, bhikkhave, yassaŋ parisāyaŋ bhikkhū uddhatā honti unnaļā capalā mukharā vikiņņavācā muţţhassatī asampajānā asamāhitā vibbhantacittā pākatindriyā. Ayaŋ vuccati, bhikkhave, uttānā parisā.

‘Katamā ca, bhikkhave, gambhīrā parisā? Idha, bhikkhave, yassaŋ parisāyaŋ bhikkhū anuddhatā honti anunnaļā acapalā amukharā avikiņņavācā upaţţhitassatī sampajānā samāhitā ekaggacittā saŋvutindriyā. Ayaŋ vuccati (p. 1.071) bhikkhave, gambhīrā parisā. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ gambhīrā parisā’ ti.

44. ‘Dvemā, bhikkhave, parisā. Katamā dve? Vaggā ca parisā samaggā ca parisā. Katamā ca, bhikkhave, vaggā parisā? Idha, bhikkhave, yassaŋ parisāyaŋ bhikkhū bhaņđanajātā kalahajātā vivādāpannā aññamaññaŋ mukhasattīhi vitudantā viharanti. Ayaŋ vuccati, bhikkhave, vaggā parisā.

‘Katamā ca, bhikkhave, samaggā parisā? Idha, bhikkhave, yassaŋ parisāyaŋ bhikkhū samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharanti. Ayaŋ vuccati, bhikkhave, samaggā parisā. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ samaggā parisā’ ti.

45. ‘Dvemā, bhikkhave, parisā. Katamā dve? Anaggavatī ca parisā aggavatī ca parisā. Katamā ca, bhikkhave, anaggavatī parisā? Idha bhikkhave, yassaŋ parisāyaŋ therā bhikkhū bāhulikā honti sāthalikā, okkamane pubbangamā, paviveke nikkhittadhurā, na vīriyaŋ ārabhanti appattassa pattiyā anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti bāhulikā sāthalikā, okkamane pubbangamā, paviveke nikkhittadhurā, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Ayaŋ vuccati, bhikkhave, anaggavatī parisā.

‘Katamā ca, bhikkhave, aggavatī parisā? Idha, bhikkhave, yassaŋ parisāyaŋ therā bhikkhū na bāhulikā honti na sāthalikā, okkamane nikkhittadhurā, paviveke pubbangamā, vīriyaŋ ārabhanti appattassa pattiyā anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti na bāhulikā na sāthalikā, okkamane nikkhittadhurā, paviveke pubbangamā, vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Ayaŋ vuccati, bhikkhave, aggavatī parisā. Imā kho, bhikkhave, dve (p. 1.072) parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ aggavatī parisā’ ti.

46. ‘Dvemā, bhikkhave, parisā. Katamā dve? Anariyā ca parisā ariyā ca parisā. Katamā ca, bhikkhave, anariyā parisā? Idha, bhikkhave, yassaŋ parisāyaŋ bhikkhū “idaŋ dukkhan” ti yathābhūtaŋ nappajānanti, “ayaŋ dukkhasamudayo” ti yathābhūtaŋ nappajānanti, “ayaŋ dukkhanirodho” ti yathābhūtaŋ nappajānanti “ayaŋ dukkhanirodhagāminī paţipadā” ti yathābhūtaŋ nappajānanti. Ayaŋ vuccati, bhikkhave, anariyā parisā.

‘Katamā ca, bhikkhave, ariyā parisā? Idha, bhikkhave, yassaŋ parisāyaŋ bhikkhū “idaŋ dukkhan” ti yathābhūtaŋ pajānanti, “ayaŋ dukkhasamudayo” ti yathābhūtaŋ pajānanti, “ayaŋ dukkhanirodho” ti yathābhūtaŋ pajānantntti “ayaŋ dukkhanirodhagāminī paţipadā” ti yathābhūtaŋ pajānanti. Ayaŋ vuccati, bhikkhave, ariyā parisā. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ ariyā parisā’ ti.

47. ‘Dvemā, bhikkhave, parisā. Katamā dve? Parisākasaţo ca parisāmaņđo ca. Katamo ca, bhikkhave, parisākasaţo? Idha, bhikkhave, yassaŋ parisāyaŋ bhikkhū chandāgatiŋ gacchanti, dosāgatiŋ gacchanti, mohāgatiŋ gacchanti, bhayāgatiŋ gacchanti. Ayaŋ vuccati, bhikkhave, parisākasaţo.

‘Katamo ca, bhikkhave, parisāmaņđo? Idha, bhikkhave, yassaŋ parisāyaŋ bhikkhū na chandāgatiŋ gacchanti, na dosāgatiŋ gacchanti, na mohāgatiŋ gacchanti, na bhayāgatiŋ gacchanti. Ayaŋ vuccati, bhikkhave, parisāmaņđo. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ parisāmaņđo’ ti.

48. ‘Dvemā, bhikkhave, parisā. Katamā dve? Okkācitavinītā parisā nopaţipucchāvinītā, paţipucchāvinītā parisā no-okkācitavinītā. Katamā ca, bhikkhave, okkācitavinītā parisā nopaţipucchāvinītā? Idha, bhikkhave, yassaŋ parisāyaŋ bhikkhū ye te suttantā tathāgatabhāsitā gambhīrā (p. 1.073) gambhīratthā lokuttarā suññatāpaţisaŋyuttā tesu bhaññamānesu na sussūsanti na sotaŋ odahanti na aññā cittaŋ upaţţhapenti na ca te dhamme uggahetabbaŋ pariyāpuņitabbaŋ maññanti. Ye pana te suttantā kavitā kāveyyā cittakkharā cittabyañjanā bāhirakā sāvakabhāsitā tesu bhaññamānesu sussūsanti sotaŋ odahanti aññā cittaŋ upaţţhapenti, te dhamme uggahetabbaŋ pariyāpuņitabbaŋ maññanti, te ca taŋ dhammaŋ pariyāpuņitvā na ceva aññamaññaŋ paţipucchanti na ca paţivicaranti “idaŋ kathaŋ, imassa ko attho” ti? Te avivaţañceva na vivaranti, anuttānīkatañca na uttānīkaronti, anekavihitesu ca kankhāţhāniyesu dhammesu kankhaŋ na paţivinodenti. Ayaŋ vuccati, bhikkhave, okkācitavinītā parisā no paţipucchāvinītā.

‘Katamā ca, bhikkhave, paţipucchāvinītā parisā no-okkācitavinītā? Idha, bhikkhave, yassaŋ parisāyaŋ bhikkhū ye te suttantā kavitā kāveyyā cittakkharā cittabyañjanā bāhirakā sāvakabhāsitā tesu bhaññamānesu na sussūsanti na sotaŋ odahanti na aññā cittaŋ upaţţhapenti, na ca te dhamme uggahetabbaŋ pariyāpuņitabbaŋ maññanti. Ye pana te suttantā tathāgatabhāsitā gambhīrā gambhīratthā lokuttarā suññatāpaţisaŋyuttā tesu bhaññamānesu sussūsanti sotaŋ odahanti aññā cittaŋ upaţţhapenti, te ca dhamme uggahetabbaŋ pariyāpuņitabbaŋ maññanti. Te taŋ dhammaŋ pariyāpuņitvā aññamaññaŋ paţipucchanti paţivicaranti– “idaŋ kathaŋ, imassa ko attho” ti? Te avivaţañceva vivaranti, anuttānīkatañca uttānīkaronti, anekavihitesu ca kankhāţhāniyesu dhammesu kankhaŋ paţivinodenti. Ayaŋ vuccati, bhikkhave, paţipucchāvinītā parisā no-okkācitavinītā. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ paţipucchāvinītā parisā no-okkācitavinītā’ ti.

49. ‘Dvemā, bhikkhave, parisā. Katamā dve? Āmisagaru parisā no saddhammagaru, saddhammagaru parisā no āmisagaru. Katamā ca, bhikkhave, āmisagaru parisā no saddhammagaru? Idha, bhikkhave, yassaŋ parisāyaŋ bhikkhū gihīnaŋ odātavasanānaŋ sammukhā aññamaññassa vaņņaŋ bhāsanti– “asuko bhikkhu ubhatobhāgavimutto, asuko paññāvimutto asuko kāyasakkhī (p. 1.074) asuko diţţhippatto, asuko saddhāvimutto, asuko dhammānusārī, asuko saddhānusārī, asuko sīlavā kalyāņadhammo, asuko dussīlo pāpadhammo” ti. Te tena lābhaŋ labhanti. Te taŋ lābhaŋ labhitvā gathitā mucchitā ajjhopannā anādīnavadassāvino anissaraņapaññā paribhuñjanti. Ayaŋ vuccati, bhikkhave, āmisagaru parisā no saddhammagaru.

‘Katamā ca, bhikkhave, saddhammagaru parisā no-āmisagaru? Idha, bhikkhave, yassaŋ parisāyaŋ bhikkhū gihīnaŋ odātavasanānaŋ sammukhā aññamaññassa vaņņaŋ na bhāsanti– “asuko bhikkhu ubhatobhāgavimutto, asuko paññāvimutto, asuko kāyasakkhī, asuko diţţhippatto, asuko saddhāvimutto, asuko dhammānussārī, asuko saddhānusārī, asuko sīlavā kalyāņadhammo, asuko dussīlo pāpadhammo” ti. Te tena lābhaŋ labhanti. Te taŋ lābhaŋ labhitvā agathitā amucchitā anajjhosannā ādīnavadassāvino nissaraņapaññā paribhuñjanti. Ayaŋ vuccati, bhikkhave, saddhammagaru parisā no-āmisagaru. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ saddhammagaru parisā no-āmisagarū’ ti.

50. ‘Dvemā, bhikkhave, parisā. Katamā dve? Visamā ca parisā samā ca parisā. Katamā ca, bhikkhave, visamā parisā? Idha, bhikkhave, yassaŋ parisāyaŋ adhammakammāni pavattanti dhammakammāni nappavattanti avinayakammāni pavattanti vinayakammāni nappavattanti, adhammakammāni dippanti dhammakammāni na dippanti, avinayakammāni dippanti vinayakammāni na dippanti. Ayaŋ vuccati, bhikkhave, visamā parisā. ( )

‘Katamā ca, bhikkhave, samā parisā? Idha, bhikkhave, yassaŋ parisāyaŋ dhammakammāni pavattanti adhammakammāni nappavattanti, vinayakammāni pavattanti avinayakammāni nappavattanti, dhammakammāni dippanti adhammakammāni na dippanti, vinayakammāni dippanti avinayakammāni na dippanti. Ayaŋ vuccati, bhikkhave, samā (p. 1.075) parisā. ( ) imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ samā parisā’ ti.

51. ‘Dvemā, bhikkhave, parisā. Katamā dve? Adhammikā ca parisā dhammikā ca parisā …pe… imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ dhammikā parisā’ ti.

52. ‘Dvemā, bhikkhave, parisā. Katamā dve? Adhammavādinī ca parisā dhammavādinī ca parisā. Katamā ca, bhikkhave, adhammavādinī parisā? Idha, bhikkhave, yassaŋ parisāyaŋ bhikkhū adhikaraņaŋ ādiyanti dhammikaŋ vā adhammikaŋ vā. Te taŋ adhikaraņaŋ ādiyitvā na ceva aññamaññaŋ saññāpenti na ca saññattiŋ upagacchanti, na ca nijjhāpenti na ca nijjhattiŋ upagacchanti. Te asaññattibalā anijjhattibalā appaţinissaggamantino tameva adhikaraņaŋ thāmasā parāmāsā abhinivissa voharanti – “idameva saccaŋ moghamaññan” ti. Ayaŋ vuccati, bhikkhave, adhammavādinī parisā.

‘Katamā ca, bhikkhave, dhammavādinī parisā? Idha, bhikkhave, yassaŋ parisāyaŋ bhikkhū adhikaraņaŋ ādiyanti dhammikaŋ vā adhammikaŋ vā. Te taŋ adhikaraņaŋ ādiyitvā aññamaññaŋ saññāpenti ceva saññattiñca upagacchanti, nijjhāpenti ceva nijjhattiñca upagacchanti. Te saññattibalā nijjhattibalā paţinissaggamantino, na tameva adhikaraņaŋ thāmasā parāmāsā abhinivissa voharanti– “idameva saccaŋ moghamaññan” ti. Ayaŋ vuccati, bhikkhave, dhammavādinī parisā. Imā kho, bhikkhave, dve parisā. Etadaggaŋ, bhikkhave, imāsaŋ dvinnaŋ parisānaŋ yadidaŋ dhammavādinī parisā’ ti.

Parisavaggo pañcamo.

Tassuddānaŋ–

Uttānā vaggā aggavatī, ariyā kasaţo ca pañcamo;

Okkācita-āmisañceva, visamā adhammādhammiyena cāti.

Paţhamo paņņāsako samatto.

2. Dutiyapaņņāsakaŋ

( 6) 1. Puggalavaggo

53. ‘Dveme (p. 1.076) bhikkhave, puggalā loke uppajjamānā uppajjanti bahujanahitāya bahujanasukhāya, bahuno janassa atthāya hitāya sukhāya devamanussānaŋ. Katame dve? Tathāgato ca arahaŋ sammāsambuddho, rājā ca cakkavattī. Ime kho, bhikkhave, dve puggalā loke uppajjamānā uppajjanti bahujanahitāya bahujanasukhāya, bahuno janassa atthāya hitāya sukhāya devamanussānan’ ti.

54. ‘Dveme, bhikkhave, puggalā loke uppajjamānā uppajjanti acchariyamanussā. Katame dve? Tathāgato ca arahaŋ sammāsambuddho, rājā ca cakkavattī. Ime kho, bhikkhave, dve puggalā loke uppajjamānā uppajjanti acchariyamanussā’ ti.

55. ‘Dvinnaŋ, bhikkhave, puggalānaŋ kālakiriyā bahuno janassa anutappā hoti. Katamesaŋ dvinnaŋ? Tathāgatassa ca arahato sammāsambuddhassa, rañño ca cakkavattissa. Imesaŋ kho, bhikkhave, dvinnaŋ puggalānaŋ kālakiriyā bahuno janassa anutappā hotī’ ti.

56. ‘Dveme, bhikkhave, thūpārahā. Katame dve? Tathāgato ca arahaŋ sammāsambuddho, rājā ca cakkavattī. Ime kho, bhikkhave, dve thūpārahā’ ti.

57. ‘Dveme, bhikkhave, buddhā. Katame dve? Tathāgato ca arahaŋ sammāsambuddho, paccekabuddho ca. Ime kho, bhikkhave, dve buddhā’ ti.

58. ‘Dveme bhikkhave, asaniyā phalantiyā na santasanti. Katame dve? Bhikkhu ca khīņāsavo, hatthājānīyo ca. Ime kho, bhikkhave, dve asaniyā phalantiyā na santasantī’ ti.

59. ‘Dveme, bhikkhave, asaniyā phalantiyā na santasanti. Katame dve? Bhikkhu ca khīņāsavo, assājānīyo ca. Ime kho, bhikkhave, dve asaniyā phalantiyā na santasantī’ ti.

60. ‘Dveme (p. 1.077) bhikkhave, asaniyā phalantiyā na santasanti. Katame dve? Bhikkhu ca khīņāsavo, sīho ca migarājā. Ime kho, bhikkhave, dve asaniyā phalantiyā na santasantī’ ti.

61. ‘Dveme, bhikkhave, atthavase sampassamānā kiŋpurisā mānusiŋ vācaŋ na bhāsanti. Katame dve? Mā ca musā bhaņimhā, mā ca paraŋ abhūtena abbhācikkhimhāti. Ime kho, bhikkhave, dve atthavase sampassamānā kiŋpurisā mānusiŋ vācaŋ na bhāsantī’ ti.

62. ‘Dvinnaŋ dhammānaŋ, bhikkhave, atitto appaţivāno mātugāmo kālaŋ karoti. Katamesaŋ dvinnaŋ? Methunasamāpattiyā ca vijāyanassa ca. Imesaŋ kho, bhikkhave, dvinnaŋ dhammānaŋ atitto appaţivāno mātugāmo kālaŋ karotī’ ti.

63. ‘Asantasannivāsañca vo, bhikkhave, desessāmi santasannivāsañca. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Kathañca, bhikkhave, asantasannivāso hoti, kathañca asanto sannivasanti? Idha, bhikkhave, therassa bhikkhuno evaŋ hoti– “theropi maŋ na vadeyya, majjhimopi maŋ na vadeyya, navopi maŋ na vadeyya; therampāhaŋ na vadeyyaŋ, majjhimampāhaŋ na vadeyyaŋ, navampāhaŋ na vadeyyaŋ. Thero cepi maŋ vadeyya ahitānukampī maŋ vadeyya no hitānukampī, noti naŋ vadeyyaŋ viheţheyyaŋ passampissa nappaţikareyyaŋ. Majjhimo cepi maŋ vadeyya …pe… navo cepi maŋ vadeyya ahitānukampī maŋ vadeyya no hitānukampī, noti naŋ vadeyyaŋ viheţheyyaŋ passampissa nappaţikareyyaŋ” Majjhimassapi bhikkhuno evaŋ hoti …pe… navassapi bhikkhuno evaŋ hoti– “theropi maŋ na vadeyya, majjhimopi maŋ na vadeyya, navopi maŋ na vadeyya; therampāhaŋ na vadeyyaŋ, majjhimampāhaŋ na vadeyyaŋ, navampāhaŋ na vadeyyaŋ. Thero cepi maŋ vadeyya ahitānukampī maŋ vadeyya no hitānukampī noti naŋ vadeyyaŋ viheţheyyaŋ passampissa nappaţikareyyaŋ. Majjhimo cepi maŋ vadeyya …pe… navo cepi maŋ (p. 1.078) vadeyya ahitānukampī maŋ vadeyya no hitānukampī, noti naŋ vadeyyaŋ viheţheyyaŋ passampissa nappaţikareyyaŋ”. Evaŋ kho, bhikkhave, asantasannivāso hoti, evañca asanto sannivasanti.

‘Kathañca, bhikkhave, santasannivāso hoti, kathañca santo sannivasanti? Idha, bhikkhave, therassa bhikkhuno evaŋ hoti– “theropi maŋ vadeyya, majjhimopi maŋ vadeyya, navopi maŋ vadeyya; therampāhaŋ vadeyyaŋ, majjhimampāhaŋ vadeyyaŋ, navampāhaŋ vadeyyaŋ. Thero cepi maŋ vadeyya hitānukampī maŋ vadeyya no ahitānukampī, sādhūti naŋ vadeyyaŋ na viheţheyyaŋ passampissa paţikareyyaŋ. Majjhimo cepi maŋ vadeyya …pe… navo cepi maŋ vadeyya hitānukampī maŋ vadeyya no ahitānukampī, sādhūti naŋ vadeyyaŋ na naŋ viheţheyyaŋ passampissa paţikareyyaŋ”. Majjhimassapi bhikkhuno evaŋ hoti …pe… navassapi bhikkhuno evaŋ hoti– “theropi maŋ vadeyya, majjhimopi maŋ vadeyya, navopi maŋ vadeyya; therampāhaŋ vadeyyaŋ, majjhimampāhaŋ vadeyyaŋ, navampāhaŋ vadeyyaŋ. Thero cepi maŋ vadeyya hitānukampī maŋ vadeyya no ahitānukampī, sādhūti naŋ vadeyyaŋ na naŋ viheţheyyaŋ passampissa paţikareyyaŋ. Majjhimo cepi maŋ vadeyya …pe… navo cepi maŋ vadeyya hitānukampī maŋ vadeyya no ahitānukampī, sādhūti naŋ vadeyyaŋ na naŋ viheţheyyaŋ passampissa paţikareyyaŋ”. Evaŋ kho, bhikkhave, santasannivāso hoti, evañca santo sannivasantī’ ti.

64. ‘Yasmiŋ, bhikkhave, adhikaraņe ubhato vacīsaŋsāro diţţhipaļāso cetaso āghāto appaccayo anabhiraddhi ajjhattaŋ avūpasantaŋ hoti, tasmetaŋ, bhikkhave, adhikaraņe pāţikankhaŋ– “dīghattāya kharattāya vāļattāya saŋvattissati, bhikkhū ca na phāsuŋ viharissanti”. Yasmiñca kho, bhikkhave, adhikaraņe ubhato vacīsaŋsāro diţţhipaļāso cetaso āghāto appaccayo anabhiraddhi ajjhattaŋ suvūpasantaŋ hoti, tasmetaŋ, bhikkhave, adhikaraņe pāţikankhaŋ– “na dīghattāya kharattāya vāļattāya saŋvattissati, bhikkhū ca phāsuŋ viharissantī”’ ti.

Puggalavaggo paţhamo.

( 7) 2. Sukhavaggo

65. ‘Dvemāni (p. 1.079) bhikkhave, sukhāni. Katamāni dve? Gihisukhañca pabbajitasukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ pabbajitasukhan’ ti.

66. ‘Dvemāni, bhikkhave, sukhāni. Katamāni dve? Kāmasukhañca nekkhammasukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ nekkhammasukhan’ ti.

67. ‘Dvemāni, bhikkhave, sukhāni. Katamāni dve? Upadhisukhañca nirupadhisukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ nirupadhisukhan’ ti.

68. ‘Dvemāni, bhikkhave, sukhāni. Katamāni dve? Sāsavasukhañca anāsavasukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ anāsavasukhan’ ti.

69. ‘Dvemāni, bhikkhave, sukhāni. Katamāni dve? Sāmisañca sukhaŋ nirāmisañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ nirāmisaŋ sukhan’ ti.

70. ‘Dvemāni, bhikkhave, sukhāni. Katamāni dve? Ariyasukhañca anariyasukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ ariyasukhan’ ti.

71. ‘Dvemāni bhikkhave, sukhāni. Katamāni dve? Kāyikañca sukhaŋ cetasikañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ cetasikaŋ sukhan’ ti.

72. ‘Dvemāni, bhikkhave, sukhāni. Katamāni dve? Sappītikañca sukhaŋ nippītikañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ nippītikaŋ sukhan’ ti.

73. ‘Dvemāni, bhikkhave, sukhāni. Katamāni dve? Sātasukhañca upekkhāsukhañca Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ upekkhāsukhan’ ti.

74. ‘Dvemāni (p. 1.080) bhikkhave, sukhāni. Katamāni dve? Samādhisukhañca asamādhisukhañca. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ samādhisukhan’ ti.

75. ‘Dvemāni, bhikkhave, sukhāni. Katamāni dve? Sappītikārammaņañca sukhaŋ nippītikārammaņañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ nippītikārammaņaŋ sukhan’ ti.

76. ‘Dvemāni, bhikkhave, sukhāni. Katamāni dve? Sātārammaņañca sukhaŋ upekkhārammaņañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ upekkhārammaņaŋ sukhan’ ti.

77. ‘Dvemāni, bhikkhave, sukhāni. Katamāni dve? Rūpārammaņañca sukhaŋ arūpārammaņañca sukhaŋ. Imāni kho, bhikkhave, dve sukhāni. Etadaggaŋ, bhikkhave, imesaŋ dvinnaŋ sukhānaŋ yadidaŋ arūpārammaņaŋ sukhan’ ti.

Sukhavaggo dutiyo.

( 8) 3. Sanimittavaggo

78. ‘Sanimittā bhikkhave, uppajjanti pāpakā akusalā dhammā, no animittā. Tasseva nimittassa pahānā evaŋ te pāpakā akusalā dhammā na hontī’ ti.

79. ‘Sanidānā, bhikkhave, uppajjanti pāpakā akusalā dhammā, no anidānā. Tasseva nidānassa pahānā evaŋ te pāpakā akusalā dhammā na hontī’ ti.

80. ‘Sahetukā, bhikkhave, uppajjanti pāpakā akusalā dhammā, no ahetukā. Tasseva hetussa pahānā evaŋ te pāpakā akusalā dhammā na hontī’ ti.

81. ‘Sasankhārā, bhikkhave, uppajjanti pāpakā akusalā dhammā, no asankhārā. Tesaŋyeva sankhārānaŋ pahānā evaŋ te pāpakā akusalā dhammā na hontī’ ti.

82. ‘Sappaccayā (p. 1.081) bhikkhave, uppajjanti pāpakā akusalā dhammā, no appaccayā. Tasseva paccayassa pahānā evaŋ te pāpakā akusalā dhammā na hontī’ ti.

83. ‘Sarūpā bhikkhave, uppajjanti pāpakā akusalā dhammā, no arūpā. Tasseva rūpassa pahānā evaŋ te pāpakā akusalā dhammā na hontī’ ti.

84. ‘Savedanā, bhikkhave, uppajjanti pāpakā akusalā dhammā, no avedanā. Tassāyeva vedanāya pahānā evaŋ te pāpakā akusalā dhammā na hontī’ ti.

85. ‘Sasaññā, bhikkhave, uppajjanti pāpakā akusalā dhammā, no asaññā. Tassāyeva saññāya pahānā evaŋ te pāpakā akusalā dhammā na hontī’ ti.

86. ‘Saviññāņā bhikkhave, uppajjanti pāpakā akusalā dhammā, no aviññāņā. Tasseva viññāņassa pahānā evaŋ te pāpakā akusalā dhammā na hontī’ ti.

87. ‘Sankhatārammaņā, bhikkhave, uppajjanti pāpakā akusalā dhammā, no asankhatārammaņā. Tasseva sankhatassa pahānā evaŋ te pāpakā akusalā dhammā na hontī’ ti.

Sanimittavaggo tatiyo.

( 9) 4. Dhammavaggo

88. ‘Dveme bhikkhave, dhammā. Katame dve? Cetovimutti ca paññāvimutti ca. Ime kho, bhikkhave, dve dhammā’ ti.

89. ‘Dveme, bhikkhave, dhammā. Katame dve? Paggāho ca avikkhepo ca. Ime kho, bhikkhave, dve dhammā’ ti.

90. ‘Dveme (p. 1.082) bhikkhave, dhammā. Katame dve? Nāmañca rūpañca. Ime kho, bhikkhave, dve dhammā’ ti.

91. ‘Dveme, bhikkhave, dhammā. Katame dve? Vijjā ca vimutti ca. Ime kho, bhikkhave, dve dhammā’ ti.

92. ‘Dveme, bhikkhave, dhammā. Katame dve? Bhavadiţţhi ca vibhavadiţţhi ca. Ime kho, bhikkhave, dve dhammā’ ti.

93. ‘Dveme, bhikkhave, dhammā. Katame dve? Ahirikañca anottappañca Ime kho, bhikkhave, dve dhammā’ ti.

94. ‘Dveme, bhikkhave, dhammā. Katame dve? Hirī ca ottappañca. Ime kho, bhikkhave, dve dhammā’ ti.

95. ‘Dveme, bhikkhave, dhammā. Katame dve? Dovacassatā ca pāpamittatā ca. Ime kho, bhikkhave, dve dhammā’ ti.

96. ‘Dveme, bhikkhave, dhammā. Katame dve? Sovacassatā ca kalyāņamittatā ca. Ime kho, bhikkhave, dve dhammā’ ti.

97. ‘Dveme bhikkhave, dhammā. Katame dve? Dhātukusalatā ca manasikārakusalatā ca. Ime kho, bhikkhave, dve dhammā’ ti.

98. ‘Dveme bhikkhave, dhammā. Katame dve? Āpattikusalatā ca āpattivuţţhānakusalatā ca. Ime kho, bhikkhave, dve dhammā’ ti.

Dhammavaggo catuttho.

( 10) 5. Bālavaggo

99. ‘Dveme bhikkhave, bālā. Katame dve? Yo ca anāgataŋ bhāraŋ vahati, yo ca āgataŋ bhāraŋ na vahati. Ime kho, bhikkhave, dve bālā’ ti.

100. ‘Dveme (p. 1.083) bhikkhave, paņđitā. Katame dve? Yo ca anāgataŋ bhāraŋ na vahati, yo ca āgataŋ bhāraŋ vahati. Ime kho, bhikkhave, dve paņđitā’ ti.

101. ‘Dveme, bhikkhave, bālā. Katame dve? Yo ca akappiye kappiyasaññī, yo ca kappiye akappiyasaññī. Ime kho, bhikkhave dve bālā’ ti.

102. ‘Dveme, bhikkhave, paņđitā. Katame dve? Yo ca akappiye akappiyasaññī, yo ca kappiye kappiyasaññī. Ime kho, bhikkhave, dve paņđitā’ ti.

103. ‘Dveme, bhikkhave, bālā. Katame dve? Yo ca anāpattiyā āpattisaññī, yo ca āpattiyā anāpattisaññī. Ime kho, bhikkhave, dve bālā’ ti.

104. ‘Dveme, bhikkhave, paņđitā. Katame dve? Yo ca anāpattiyā anāpattisaññī, yo ca āpattiyā āpattisaññī. Ime kho, bhikkhave, dve paņđitā’ ti.

105. ‘Dveme bhikkhave, bālā. Katame dve? Yo ca adhamme dhammasaññī, yo ca dhamme adhammasaññī. Ime kho, bhikkhave, dve bālā’ ti.

106. ‘Dveme, bhikkhave, paņđitā. Katame dve? Yo ca dhamme dhammasaññī, yo ca adhamme adhammasaññī. Ime kho, bhikkhave, dve paņđitā’ ti.

107. ‘Dveme bhikkhave, bālā. Katame dve? Yo ca avinaye vinayasaññī, yo ca vinaye avinayasaññī. Ime kho, bhikkhave, dve bālā’ ti.

108. ‘Dveme, bhikkhave, paņđitā. Katame dve? Yo ca avinaye avinayasaññī, yo ca vinaye vinayasaññī. Ime kho, bhikkhave, dve paņđitā’ ti.

109. ‘Dvinnaŋ (p. 1.084) bhikkhave, āsavā vađđhanti. Katamesaŋ dvinnaŋ? Yo ca na kukkuccāyitabbaŋ kukkuccāyati, yo ca kukkuccāyitabbaŋ na kukkuccāyati. Imesaŋ kho, bhikkhave, dvinnaŋ āsavā vađđhantī’ ti.

110. ‘Dvinnaŋ, bhikkhave, āsavā na vađđhanti. Katamesaŋ dvinnaŋ? Yo ca na kukkuccāyitabbaŋ na kukkuccāyati, yo ca kukkuccāyitabbaŋ kukkuccāyati. Imesaŋ kho, bhikkhave, dvinnaŋ āsavā na vađđhantī’ ti.

111. ‘Dvinnaŋ, bhikkhave, āsavā vađđhanti. Katamesaŋ dvinnaŋ? Yo ca akappiye kappiyasaññī, yo ca kappiye akappiyasaññī. Imesaŋ kho, bhikkhave, dvinnaŋ āsavā vađđhantī’ ti.

112. ‘Dvinnaŋ, bhikkhave, āsavā na vađđhanti. Katamesaŋ dvinnaŋ? Yo ca akappiye akappiyasaññī, yo ca kappiye kappiyasaññī. Imesaŋ kho, bhikkhave, dvinnaŋ āsavā na vađđhantī’ ti.

113. ‘Dvinnaŋ, bhikkhave, āsavā vađđhanti. Katamesaŋ dvinnaŋ? Yo ca āpattiyā anāpattisaññī, yo ca anāpattiyā āpattisaññī. Imesaŋ kho, bhikkhave, dvinnaŋ āsavā vađđhantī’ ti.

114. ‘Dvinnaŋ, bhikkhave, āsavā na vađđhanti. Katamesaŋ dvinnaŋ? Yo ca āpattiyā āpattisaññī yo ca anāpattiyā anāpattisaññī Imesaŋ kho, bhikkhave, dvinnaŋ āsavā na vađđhantī’ ti.

115. ‘Dvinnaŋ, bhikkhave, āsavā vađđhanti. Katamesaŋ dvinnaŋ? Yo ca adhamme dhammasaññī, yo ca dhamme adhammasaññī. Imesaŋ kho, bhikkhave, dvinnaŋ āsavā vađđhantī’ ti.

116. ‘Dvinnaŋ, bhikkhave, āsavā na vađđhanti. Katamesaŋ dvinnaŋ? Yo ca dhamme dhammasaññī, yo ca adhamme adhammasaññī. Imesaŋ kho, bhikkhave, dvinnaŋ āsavā na vađđhantī’ ti.

117. ‘Dvinnaŋ (p. 1.085) bhikkhave, āsavā vađđhanti. Katamesaŋ dvinnaŋ? Yo ca avinaye vinayasaññī, yo ca vinaye avinayasaññī. Imesaŋ kho, bhikkhave, dvinnaŋ āsavā vađđhantī’ ti.

118. ‘Dvinnaŋ, bhikkhave, āsavā na vađđhanti. Katamesaŋ dvinnaŋ? Yo ca avinaye avinayasaññī, yo ca vinaye vinayasaññī. Imesaŋ kho, bhikkhave, dvinnaŋ āsavā na vađđhantī’ ti.

Bālavaggo pañcamo.

Dutiyo paņņāsako samatto.

3. Tatiyapaņņāsakaŋ

( 11) 1. Āsāduppajahavaggo

119. ‘Dvemā (p. 1.086) bhikkhave, āsā duppajahā. Katamā dve? Lābhāsā ca jīvitāsā ca. Imā kho, bhikkhave, dve āsā duppajahā’ ti.

120. ‘Dveme bhikkhave, puggalā dullabhā lokasmiŋ. Katame dve Yo ca pubbakārī, yo ca kataññū katavedī. Ime kho, bhikkhave, dve puggalā dullabhā lokasmin’ ti.

121. ‘Dveme, bhikkhave, puggalā dullabhā lokasmiŋ. Katame dve? Titto ca tappetā ca. Ime kho, bhikkhave, dve puggalā dullabhā lokasmin’ ti.

122. ‘Dveme, bhikkhave, puggalā duttappayā. Katame dve? Yo ca laddhaŋ laddhaŋ nikkhipati, yo ca laddhaŋ laddhaŋ vissajjeti. Ime kho, bhikkhave, dve puggalā duttappayā’ ti.

123. ‘Dveme, bhikkhave, puggalā sutappayā. Katame dve? Yo ca laddhaŋ laddhaŋ na nikkhipati, yo ca laddhaŋ laddhaŋ na vissajjeti. Ime kho, bhikkhave, dve puggalā sutappayā’ ti.

124. ‘Dveme, bhikkhave, paccayā rāgassa uppādāya. Katame dve? Subhanimittañca ayoniso ca manasikāro. Ime kho, bhikkhave, dve paccayā rāgassa uppādāyā’ ti.

125. ‘Dveme bhikkhave, paccayā dosassa uppādāya. Katame dve? Paţighanimittañca ayoniso ca manasikāro. Ime kho, bhikkhave, dve paccayā dosassa uppādāyā’ ti.

126. ‘Dveme, bhikkhave, paccayā micchādiţţhiyā uppādāya. Katame dve? Parato ca ghoso ayoniso ca manasikāro. Ime kho, bhikkhave, dve paccayā micchādiţţhiyā uppādāyā’ ti.

127. ‘Dveme (p. 1.087) bhikkhave, paccayā sammādiţţhiyā uppādāya. Katame dve? Parato ca ghoso, yoniso ca manasikāro. Ime kho, bhikkhave, dve paccayā sammādiţţhiyā uppādāyā’ ti.

128. ‘Dvemā, bhikkhave, āpattiyo. Katamā dve? Lahukā ca āpatti, garukā ca āpatti. Imā kho, bhikkhave, dve āpattiyo’ ti.

129. ‘Dvemā, bhikkhave, āpattiyo. Katamā dve? Duţţhullā ca āpatti, aduţţhullā ca āpatti. Imā kho, bhikkhave, dve āpattiyo’ ti.

130. ‘Dvemā, bhikkhave, āpattiyo. Katamā dve? Sāvasesā ca āpatti, anavasesā ca āpatti. Imā kho, bhikkhave, dve āpattiyo’ ti.

Āsāduppajahavaggo paţhamo.

( 12) 2. Āyācanavaggo

131. ‘Saddho bhikkhave, bhikkhu evaŋ sammā āyācamāno āyāceyya– “tādiso homi yādisā sāriputtamoggallānā” ti. Esā, bhikkhave, tulā etaŋ pamāņaŋ mama sāvakānaŋ bhikkhūnaŋ yadidaŋ sāriputtamoggallānā’ ti.

132. ‘Saddhā, bhikkhave, bhikkhunī evaŋ sammā āyācamānā āyāceyya– “tādisī homi yādisī khemā ca bhikkhunī uppalavaņņā cā” ti. Esā, bhikkhave, tulā etaŋ pamāņaŋ mama sāvikānaŋ bhikkhunīnaŋ yadidaŋ khemā ca bhikkhunī uppalavaņņā cā’ ti.

133. ‘Saddho, bhikkhave, upāsako evaŋ sammā āyācamāno āyāceyya “tādiso homi yādiso citto ca gahapati hatthako ca āļavako” ti. Esā, bhikkhave, tulā etaŋ pamāņaŋ mama sāvakānaŋ upāsakānaŋ yadidaŋ citto ca gahapati hatthako ca āļavako’ ti.

134. ‘Saddhā (p. 1.088) bhikkhave, upāsikā evaŋ sammā āyācamānā āyāceyya– “tādisī homi yādisī khujjuttarā ca upāsikā veļukaņđakiyā ca nandamātā” ti. Esā bhikkhave, tulā etaŋ pamāņaŋ mama sāvikānaŋ upāsikānaŋ yadidaŋ khujjuttarā ca upāsikā veļukaņđakiyā ca nandamātā’ ti.

135. ‘Dvīhi, bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Katamehi dvīhi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati. Imehi kho, bhikkhave, dvīhi dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavatīti.

‘Dvīhi bhikkhave, dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamehi dvīhi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati. Imehi kho, bhikkhave, dvīhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.

136. ‘Dvīhi, bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Katamehi dvīhi? Ananuvicca apariyogāhetvā appasādanīye ţhāne pasādaŋ upadaŋseti, ananuvicca apariyogāhetvā pasādanīye ţhāne appasādaŋ upadaŋseti. Imehi kho, bhikkhave, dvīhi dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavatīti.

‘Dvīhi (p. 1.089) bhikkhave, dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamehi dvīhi? Anuvicca pariyogāhetvā appasādanīye ţhāne appasādaŋ upadaŋseti, anuvicca pariyogāhetvā pasādanīye ţhāne pasādaŋ upadaŋseti. Imehi kho, bhikkhave, dvīhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.

137. ‘Dvīsu, bhikkhave, micchāpaţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ bahuñca apuññaŋ pasavati. Katamesu dvīsu? Mātari ca pitari ca. Imesu kho, bhikkhave, dvīsu micchāpaţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavatīti.

‘Dvīsu, bhikkhave, sammāpaţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamesu dvīsu? Mātari ca pitari ca. Imesu kho, bhikkhave, dvīsu sammāpaţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.

138. ‘Dvīsu, bhikkhave, micchāpaţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Katamesu dvīsu? Tathāgate ca tathāgatasāvake ca. Imesu kho, bhikkhave, micchāpaţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavatīti.

‘Dvīsu bhikkhave, sammāpaţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamesu dvīsu? Tathāgate ca tathāgatasāvake (p. 1.090) ca. Imesu kho, bhikkhave, dvīsu sammāpaţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.

139. ‘Dveme, bhikkhave, dhammā. Katame dve? Sacittavodānañca na ca kiñci loke upādiyati. Ime kho, bhikkhave, dve dhammā’ ti.

140. ‘Dveme, bhikkhave, dhammā. Katame dve? Kodho ca upanāho ca. Ime kho, bhikkhave, dve dhammā’ ti.

141. ‘Dveme, bhikkhave, dhammā. Katame dve? Kodhavinayo ca upanāhavinayo ca. Ime kho, bhikkhave, dve dhammā’ ti.

Āyācanavaggo dutiyo.

( 13) 3. Dānavaggo

142. ‘Dvemāni bhikkhave, dānāni. Katamāni dve? Āmisadānañca dhammadānañca. Imāni kho, bhikkhave, dve dānāni. Etadaggaŋ, bhikkhave, imesaŋ dvinnaŋ dānānaŋ yadidaŋ dhammadānan’ ti.

143. ‘Dveme, bhikkhave, yāgā. Katame dve? Āmisayāgo ca dhammayāgo ca. Ime kho, bhikkhave, dve yāgā. Etadaggaŋ, bhikkhave, imesaŋ dvinnaŋ yāgānaŋ yadidaŋ dhammayāgo’ ti.

144. ‘Dveme bhikkhave, cāgā. Katame dve? Āmisacāgo ca dhammacāgo ca. Ime kho, bhikkhave, dve cāgā. Etadaggaŋ, bhikkhave, imesaŋ dvinnaŋ cāgānaŋ yadidaŋ dhammacāgo’ ti.

145. ‘Dveme, bhikkhave, pariccāgā. Katame dve? Āmisapariccāgo ca dhammapariccāgo ca. Ime kho, bhikkhave, dve pariccāgā. Etadaggaŋ, bhikkhave, imesaŋ dvinnaŋ pariccāgānaŋ yadidaŋ dhammapariccāgo’ ti.

146. ‘Dveme (p. 1.091) bhikkhave, bhogā. Katame dve? Āmisabhogo ca dhammabhogo ca. Ime kho, bhikkhave, dve bhogā. Etadaggaŋ, bhikkhave, imesaŋ dvinnaŋ bhogānaŋ yadidaŋ dhammabhogo’ ti.

147. ‘Dveme, bhikkhave, sambhogā. Katame dve? Āmisasambhogo ca dhammasambhogo ca. Ime kho, bhikkhave, dve sambhogā. Etadaggaŋ, bhikkhave, imesaŋ dvinnaŋ sambhogānaŋ yadidaŋ dhammasambhogo’ ti.

148. ‘Dveme, bhikkhave, saŋvibhāgā. Katame dve? Āmisasaŋvibhāgo ca dhammasaŋvibhāgo ca. Ime kho, bhikkhave, dve saŋvibhāgā. Etadaggaŋ, bhikkhave, imesaŋ dvinnaŋ saŋvibhāgānaŋ yadidaŋ dhammasaŋvibhāgo’ ti.

149. ‘Dveme bhikkhave, sangahā. Katame dve? Āmisasangaho ca dhammasangaho ca. Ime kho, bhikkhave, dve sangahā. Etadaggaŋ, bhikkhave, imesaŋ dvinnaŋ sangahānaŋ yadidaŋ dhammasangaho’ ti.

150. ‘Dveme, bhikkhave, anuggahā. Katame dve? Āmisānuggaho ca dhammānuggaho ca. Ime kho, bhikkhave, dve anuggahā. Etadaggaŋ, bhikkhave, imesaŋ dvinnaŋ anuggahānaŋ yadidaŋ dhammānuggaho’ ti.

151. ‘Dvemā, bhikkhave, anukampā. Katamā dve? Āmisānukampā ca dhammānukampā ca. Imā kho, bhikkhave, dve anukampā. Etadaggaŋ, bhikkhave, imāsaŋ dvinnaŋ anukampānaŋ yadidaŋ dhammānukampā’ ti.

Dānavaggo tatiyo.

( 14) 4. Santhāravaggo

152. ‘Dveme (p. 1.092) bhikkhave, santhārā . Katame dve? Āmisasanthāro ca dhammasanthāro ca. Ime kho, bhikkhave, dve santhārā. Etadaggaŋ, bhikkhave, imesaŋ dvinnaŋ santhārānaŋ yadidaŋ dhammasanthāro’ ti.

153. ‘Dveme, bhikkhave, paţisanthārā . Katame dve? Āmisapaţisanthāro ca dhammapaţisanthāro ca. Ime kho, bhikkhave, dve paţisanthārā. Etadaggaŋ, bhikkhave, imesaŋ dvinnaŋ paţisanthārānaŋ yadidaŋ dhammapaţisanthāro’ ti.

154. ‘Dvemā, bhikkhave, esanā. Katamā dve? Āmisesanā ca dhammesanā ca. Imā kho, bhikkhave, dve esanā. Etadaggaŋ, bhikkhave, imāsaŋ dvinnaŋ esanānaŋ yadidaŋ dhammesanā’ ti.

155. ‘Dvemā, bhikkhave, pariyesanā. Katamā dve? Āmisapariyesanā ca dhammapariyesanā ca. Imā kho, bhikkhave, dve pariyesanā. Etadaggaŋ, bhikkhave, imāsaŋ dvinnaŋ pariyesanānaŋ yadidaŋ dhammapariyesanā’ ti.

156. ‘Dvemā, bhikkhave, pariyeţţhiyo. Katamā dve? Āmisapariyeţţhi ca dhammapariyeţţhi ca. Imā kho, bhikkhave, dve pariyeţţhiyo. Etadaggaŋ, bhikkhave, imāsaŋ dvinnaŋ pariyeţţhīnaŋ yadidaŋ dhammapariyeţţhī’ ti.

157. ‘Dvemā bhikkhave, pūjā. Katamā dve? Āmisapūjā ca dhammapūjā ca. Imā kho bhikkhave, dve pūjā. Etadaggaŋ, bhikkhave, imāsaŋ dvinnaŋ pūjānaŋ yadidaŋ dhammapūjā’ ti.

158. ‘Dvemāni, bhikkhave, ātitheyyāni. Katamāni dve? Āmisātitheyyañca dhammātitheyyañca Imāni kho, bhikkhave, dve ātitheyyāni. Etadaggaŋ, bhikkhave, imesaŋ dvinnaŋ ātitheyyānaŋ yadidaŋ dhammātitheyyan’ ti.

159. ‘Dvemā, bhikkhave, iddhiyo. Katamā dve? Āmisiddhi ca dhammiddhi ca. Imā kho, bhikkhave, dve iddhiyo. Etadaggaŋ, bhikkhave, imāsaŋ dvinnaŋ iddhīnaŋ yadidaŋ dhammiddhī’ ti.

160. ‘Dvemā bhikkhave, vuddhiyo. Katamā dve? Āmisavuddhi ca dhammavuddhi ca. Imā kho, bhikkhave, dve vuddhiyo. Etadaggaŋ, bhikkhave, imāsaŋ dvinnaŋ vuddhīnaŋ yadidaŋ dhammavuddhī’ ti.

161. ‘Dvemāni (p. 1.093) bhikkhave, ratanāni. Katamāni dve? Āmisaratanañca dhammaratanañca. Imāni kho, bhikkhave, dve ratanāni. Etadaggaŋ, bhikkhave, imesaŋ dvinnaŋ ratanānaŋ yadidaŋ dhammaratanan’ ti.

162. ‘Dveme, bhikkhave, sannicayā. Katame dve? Āmisasannicayo ca dhammasannicayo ca. Ime kho, bhikkhave, dve sannicayā. Etadaggaŋ, bhikkhave, imesaŋ dvinnaŋ sannicayānaŋ yadidaŋ dhammasannicayo’ ti.

163. ‘Dvemāni, bhikkhave, vepullāni. Katamāni dve? Āmisavepullañca dhammavepullañca. Imāni kho, bhikkhave, dve vepullāni. Etadaggaŋ, bhikkhave, imesaŋ dvinnaŋ vepullānaŋ yadidaŋ dhammavepullan’ ti.

Santhāravaggo catuttho.

( 15) 5. Samāpattivaggo

164. ‘Dveme bhikkhave, dhammā. Katame dve? Samāpattikusalatā ca samāpattivuţţhānakusalatā ca. Ime kho, bhikkhave, dve dhammā’ ti.

165. ‘Dveme, bhikkhave, dhammā. Katame dve? Ajjavañca maddavañca. Ime kho, bhikkhave, dve dhammā’.

166. ‘Dveme, bhikkhave, dhammā. Katame dve? Khanti ca soraccañca. Ime kho, bhikkhave, dve dhammā’.

167. ‘Dveme, bhikkhave, dhammā. Katame dve? Sākhalyañca paţisanthāro ca. Ime kho, bhikkhave, dve dhammā’.

168. “Dveme, bhikkhave, dhammā. Katame dve? Avihiŋsā ca soceyyañca. Ime kho, bhikkhave, dve dhammā’.

169. ‘Dveme, bhikkhave, dhammā. Katame dve? Indriyesu aguttadvāratā ca bhojane amattaññutā ca. Ime kho, bhikkhave, dve dhammā’.

170. ‘Dveme (p. 1.094) bhikkhave, dhammā. Katame dve? Indriyesu guttadvāratā ca bhojane mattaññutā ca. Ime kho, bhikkhave, dve dhammā’.

171. ‘Dveme bhikkhave, dhammā. Katame dve? Paţisankhānabalañca bhāvanābalañca. Ime kho, bhikkhave, dve dhammā’.

172. ‘Dveme, bhikkhave, dhammā. Katame dve? Satibalañca samādhibalañca. Ime kho, bhikkhave, dve dhammā’.

173. ‘Dveme bhikkhave, dhammā. Katame dve? Samatho ca vipassanā ca. Ime kho, bhikkhave, dve dhammā’.

174. ‘Dveme, bhikkhave, dhammā. Katame dve? Sīlavipatti ca diţţhivipatti ca. Ime kho, bhikkhave, dve dhammā’.

175. ‘Dveme, bhikkhave, dhammā. Katame dve? Sīlasampadā ca diţţhisampadā ca. Ime kho, bhikkhave, dve dhammā’.

176. ‘Dveme, bhikkhave, dhammā. Katame dve? Sīlavisuddhi ca diţţhivisuddhi ca. Ime kho, bhikkhave, dve dhammā’.

177. ‘Dveme, bhikkhave, dhammā. Katame dve? Diţţhivisuddhi ca yathādiţţhissa ca padhānaŋ. Ime kho, bhikkhave, dve dhammā’.

178. ‘Dveme, bhikkhave, dhammā. Katame dve? Asantuţţhitā ca kusalesu dhammesu, appaţivānitā ca padhānasmiŋ. Ime kho, bhikkhave, dve dhammā’.

179. ‘Dveme, bhikkhave, dhammā. Katame dve? Muţţhassaccañca asampajaññañca. Ime kho, bhikkhave, dve dhammā’.

180. ‘Dveme, bhikkhave, dhammā. Katame dve? Sati ca sampajaññañca Ime kho, bhikkhave, dve dhammā’ ti.

Samāpattivaggo pañcamo.

Tatiyo paņņāsako samatto.

1. Kodhapeyyālaŋ

181. ‘Dveme (p. 1.095) bhikkhave, dhammā. Katame dve? Kodho ca upanāho ca …pe… makkho ca paļāso ca… issā ca macchariyañca… māyā ca sāţheyyañca… ahirikañca anottappañca. Ime kho, bhikkhave, dve dhammā’.

182. ‘Dveme, bhikkhave, dhammā. Katame dve? Akkodho ca anupanāho ca… amakkho ca apaļāso ca… anissā ca amacchariyañca… amāyā ca asāţheyyañca… hirī ca ottappañca. Ime kho, bhikkhave, dve dhammā’.

183. ‘Dvīhi, bhikkhave, dhammehi samannāgato dukkhaŋ viharati. Katamehi dvīhi? Kodhena ca upanāhena ca… makkhena ca paļāsena ca… issāya ca macchariyena ca… māyāya ca sāţheyyena ca… ahirikena ca anottappena ca. Imehi kho, bhikkhave, dvīhi dhammehi samannāgato dukkhaŋ viharati’.

184. ‘Dvīhi, bhikkhave, dhammehi samannāgato sukhaŋ viharati. Katamehi dvīhi? Akkodhena ca anupanāhena ca… amakkhena ca apaļāsena ca… anissāya ca amacchariyena ca… amāyāya ca asāţheyyena ca hiriyā ca ottappena ca. Imehi kho, bhikkhave, dvīhi dhammehi samannāgato sukhaŋ viharati’.

185. ‘Dveme, bhikkhave, dhammā sekhassa bhikkhuno parihānāya saŋvattanti. Katame dve? Kodho ca upanāho ca… makkho ca paļāso ca… issā ca macchariyañca… māyā ca sāţheyyañca… ahirikañca anottappañca. Ime kho, bhikkhave, dve dhammā sekhassa bhikkhuno parihānāya saŋvattanti’.

186. ‘Dveme, bhikkhave, dhammā sekhassa bhikkhuno aparihānāya saŋvattanti. Katame dve Akkodho ca anupanāho ca… amakkho ca apaļāso ca… anissā ca amacchariyañca… amāyā ca asāţheyyañca… hirī ca ottappañca. Ime kho, bhikkhave, dve dhammā sekhassa bhikkhuno aparihānāya saŋvattanti’.

187. ‘Dvīhi, bhikkhave, dhammehi samannāgato yathābhataŋ nikkhitto evaŋ niraye. Katamehi dvīhi? Kodhena ca upanāhena ca… makkhena ca paļāsena ca… issāya ca macchariyena ca… māyāya ca sāţheyyena ca… ahirikena ca anottappena ca. Imehi kho, bhikkhave, dvīhi dhammehi samannāgato yathābhataŋ nikkhitto evaŋ niraye’.

188. ‘Dvīhi (p. 1.096) bhikkhave, dhammehi samannāgato yathābhataŋ nikkhitto evaŋ sagge. Katamehi dvīhi? Akkodhena ca anupanāhena ca… amakkhena ca apaļāsena ca… anissāya ca amacchariyena ca… amāyāya ca asāţheyyena ca… hiriyā ca ottappena ca. Imehi kho, bhikkhave, dvīhi dhammehi samannāgato yathābhataŋ nikkhitto evaŋ sagge’.

189. ‘Dvīhi, bhikkhave, dhammehi samannāgato idhekacco kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Katamehi dvīhi? Kodhena ca upanāhena ca… makkhena ca paļāsena ca… issāya ca macchariyena ca… māyāya ca sāţheyyena ca… ahirikena ca anottappena ca. Imehi kho, bhikkhave, dvīhi dhammehi samannāgato idhekacco kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati’.

190. ‘Dvīhi, bhikkhave, dhammehi samannāgato idhekacco kāyassa bhedā paraŋ maraņā sugatiŋ saggaŋ lokaŋ upapajjati. Katamehi dvīhi? Akkodhena ca anupanāhena ca… amakkhena ca apaļāsena ca… anissāya ca amacchariyena ca… amāyāya ca asāţheyyena ca… hiriyā ca ottappena ca. Imehi kho, bhikkhave, dvīhi dhammehi samannāgato idhekacco kāyassa bhedā paraŋ maraņā sugatiŋ saggaŋ lokaŋ upapajjati’.

Kodhapeyyālaŋ niţţhitaŋ.

2. Akusalapeyyālaŋ

191-200. ‘Dveme bhikkhave, dhammā akusalā… dveme, bhikkhave, dhammā kusalā… dveme, bhikkhave, dhammā sāvajjā… dveme, bhikkhave, dhammā anavajjā… dveme, bhikkhave, dhammā dukkhudrayā… dveme, bhikkhave, dhammā sukhudrayā… dveme, bhikkhave, dhammā dukkhavipākā… dveme bhikkhave, dhammā sukhavipākā… dveme, bhikkhave, dhammā sabyābajjhā… dveme, bhikkhave, dhammā abyābajjhā. Katame dve? Akkodho ca anupanāho ca… amakkho ca apaļāso ca… anissā ca amacchariyañca… amāyā ca asāţheyyañca… hirī ca ottappañca. Ime kho, bhikkhave, dve dhammā abyābajjhā’ ti.

Akusalapeyyālaŋ niţţhitaŋ.

3. Vinayapeyyālaŋ

201. ‘Dveme (p. 1.097) bhikkhave, atthavase paţicca tathāgatena sāvakānaŋ sikkhāpadaŋ paññattaŋ. Katame dve? Sanghasuţţhutāya sanghaphāsutāya… dummankūnaŋ puggalānaŋ niggahāya, pesalānaŋ bhikkhūnaŋ phāsuvihārāya… diţţhadhammikānaŋ āsavānaŋ saŋvarāya, samparāyikānaŋ āsavānaŋ paţighātāya… diţţhadhammikānaŋ verānaŋ saŋvarāya, samparāyikānaŋ verānaŋ paţighātāya… diţţhadhammikānaŋ vajjānaŋ saŋvarāya, samparāyikānaŋ vajjānaŋ paţighātāya… diţţhadhammikānaŋ bhayānaŋ saŋvarāya, samparāyikānaŋ bhayānaŋ paţighātāya… diţţhadhammikānaŋ akusalānaŋ dhammānaŋ saŋvarāya, samparāyikānaŋ akusalānaŋ dhammānaŋ paţighātāya… gihīnaŋ anukampāya, pāpicchānaŋ bhikkhūnaŋ pakkhupacchedāya… appasannānaŋ pasādāya, pasannānaŋ bhiyyobhāvāya… saddhammaţţhitiyā vinayānuggahāya. Ime kho, bhikkhave, dve atthavase paţicca tathāgatena sāvakānaŋ sikkhāpadaŋ paññattan’ ti.

202-230. ‘Dveme, bhikkhave, atthavase paţicca tathāgatena sāvakānaŋ pātimokkhaŋ paññattaŋ …pe… pātimokkhuddeso paññatto… pātimokkhaţţhapanaŋ paññattaŋ… pavāraņā paññattā… pavāraņaţţhapanaŋ paññattaŋ… tajjanīyakammaŋ paññattaŋ… niyassakammaŋ paññattaŋ… pabbājanīyakammaŋ paññattaŋ… paţisāraņīyakammaŋ paññattaŋ… ukkhepanīyakammaŋ paññattaŋ… parivāsadānaŋ paññattaŋ… mūlāya paţikassanaŋ paññattaŋ… mānattadānaŋ paññattaŋ… abbhānaŋ paññattaŋ… osāraņīyaŋ paññattaŋ… nissāraņīyaŋ paññattaŋ… upasampadā paññattā… ñattikammaŋ paññattaŋ… ñattidutiyakammaŋ paññattaŋ… ñatticatutthakammaŋ paññattaŋ… apaññatte paññattaŋ… paññatte anupaññattaŋ… sammukhāvinayo paññatto… sativinayo paññatto… amūļhavinayo paññatto… paţiññātakaraņaŋ paññattaŋ… yebhuyyasikā paññattā… tassapāpiyasikā paññattā… tiņavatthārako paññatto. Katame dve? Sanghasuţţhutāya, sanghaphāsutāya… dummankūnaŋ puggalānaŋ niggahāya, pesalānaŋ bhikkhūnaŋ phāsuvihārāya… diţţhadhammikānaŋ āsavānaŋ saŋvarāya, samparāyikānaŋ āsavānaŋ paţighātāya… diţţhadhammikānaŋ verānaŋ saŋvarāya, samparāyikānaŋ verānaŋ paţighātāya… diţţhadhammikānaŋ vajjānaŋ saŋvarāya, samparāyikānaŋ vajjānaŋ paţighātāya… diţţhadhammikānaŋ bhayānaŋ saŋvarāya, samparāyikānaŋ bhayānaŋ paţighātāya… diţţhadhammikānaŋ akusalānaŋ dhammānaŋ saŋvarāya, samparāyikānaŋ akusalānaŋ

